
Cyflwyniad
Prif amcanion y polisi hwn yw sicrhau, cyn belled ag y bo’n rhesymol bosibl, bod y bwyd sy’n cael ei gynhyrchu, ei werthu neu ei gyflenwi yn Sir Benfro:

· yn ddiogel a maethlon;

· yn cael ei gynhyrchu dan amodau hylendid;

· o ansawdd a chyfansoddiad derbyniol; ac


· wedi ei labelu a'i hysbysebu'n addas,
er mwyn amddiffyn iechyd y cyhoedd a hawliau/disgwyliadau defnyddwyr, a thrwy weinyddu'r Cynllun Sgorio Hylendid Bwyd cenedlaethol i alluogi defnyddwyr i wneud dewisiadau gwybodus ynghylch ble i brynu bwyd.
Anelir at y nodau hyn mewn ffordd sy'n ceisio cynnal chwarae teg ar gyfer pob busnes.
Er bod y prif gyfrifoldeb am sicrhau cydymffurfiaeth â chyfraith bwyd yn nwylo gweithredwyr y busnesau bwyd, mae gan Gyngor Sir Penfro (y cyfeirir ato ar ôl hyn fel 'y Cyngor'), fel awdurdod bwyd, swyddogaeth o ran sicrhau bod gweithredwyr busnesau bwyd yn ymdrin â risgiau ac yn eu rheoli’n effeithiol, gan atal niwed a sicrhau nad yw defnyddwyr yn cael eu camarwain.
Er bod Polisi Gorfodi Is-Adran Amddiffyn y Cyhoedd o fewn y Cyngor yn cynnwys gorfodi deddfwriaeth iechyd y cyhoedd ac amddiffyn defnyddwyr yn gyffredinol, mae’r Polisi Gorfodi Cyfraith Bwyd hwn yn nodi mewn mwy o fanylder yr egwyddorion gorfodi sy'n berthnasol ac mae’n rhoi gwybodaeth fwy penodol am y dewis o opsiynau gorfodi perthnasol sydd gan y Timau Diogelwch a Safonau Bwyd ac Iechyd y Porthladd, fel sy'n ofynnol o dan God Ymarfer Cyfraith Bwyd (Cymru).
Pwrpas Gorfodi
	Pwrpas gorfodi yw:

· Sicrhau bod gweithredwyr busnesau bwyd yn cymryd camau i ddelio ar unwaith â risgiau difrifol.

· Hyrwyddo a sicrhau cydymffurfiaeth gyson â'r gyfraith.

· Sicrhau bod gweithredwyr busnesau bwyd sy'n torri gofynion diogelwch a safonau bwyd, a'r cyfarwyddwyr neu reolwyr, sy’n methu yn eu cyfrifoldebau, yn cael eu dwyn i gyfrif, a gallai hyn gynnwys dod â throseddau honedig gerbron y llys.



Mae gorfodi yn wahanol i hawliadau sifil am iawndal ac nid ymgymerir â gorfodi’n benodol i gynorthwyo achosion lle y gall hawliadau sifil gael eu gwneud.
Egwyddorion Gorfodi

Rydym wedi ymrwymo i orfodi deddfwriaeth diogelwch a safonau bwyd yn gadarn ond yn deg ac wedi ymrwymo i Goncordat y DU a Llywodraeth Leol ar Orfodi Da. 
	Mae gorfodi yn seiliedig ar egwyddorion: 

· Safonau
· Bod yn agored (a thryloyw)
· Parodrwydd i helpu 
· Cymesuredd (a thargedu adnoddau a chamau gorfodi)
· Cysondeb
· Atebolrwydd



Mae'r egwyddorion hyn yn berthnasol i orfodi mewn achosion unigol ac i reoli gweithgareddau gorfodi yn gyffredinol. 

· Safonau
Caiff safonau clir eu llunio, fydd yn egluro lefelau’r gwasanaeth a’r perfformiad a ddisgwylir.

Bydd y rhain wedi eu hegluro yng Nghynllun Gwasanaeth blynyddol y Cyngor ar gyfer Gorfodi Cyfraith Bwyd a gaiff ei gyhoeddi ar wefan y Cyngor yn www.pembrokeshire.gov.uk.

Bydd pob Cynllun hefyd yn cynnwys adroddiad am ein perfformiad yn y flwyddyn flaenorol yn erbyn ein safonau.

Bydd gwybodaeth am y safonau hyn a’n perfformiad ni yn eu herbyn hefyd ar gael os gofynnir.

· Bod yn agored (a thryloyw)
Yn ymarferol, mae bod yn agored ac yn dryloyw yn golygu helpu gweithredwyr busnesau bwyd i ddeall beth a ddisgwylir ganddynt ac ar yr un pryd beth y dylent hwy, ac eraill, ei ddisgwyl gan ein swyddogion. Bydd hyn yn cynnwys bod yn agored ac yn glir ynglŷn â’n polisïau, ein gweithdrefnau a’n harferion gwaith - ac ymgynghorir ynghylch y rhain lle bo'n briodol.
Ein nod yw darparu gwybodaeth a chyngor mewn iaith glir a lledaenu hyn mor eang ag sydd modd.

Ar ddiwedd pob ymweliad, bydd swyddogion yn gadael adroddiad am yr ymweliad ar y safle, yn rhoi manylion cyswllt y swyddog i’r busnes, ac yn cadarnhau diben yr ymweliad, y canfyddiadau allweddol ac unrhyw gamau dilynol yr ydym yn bwriadu eu cymryd.

Lle bynnag y canfyddir achosion sylweddol o dorri deddfwriaeth yn dilyn arolygiad, ymchwiliad neu gyswllt rheoleiddiol arall, byddwn yn ysgrifennu at weithredwyr busnesau bwyd.

Er mwyn bod yn dryloyw, byddwn yn ei gwneud yn glir i weithredwyr busnesau bwyd nid yn unig yr hyn y mae’n rhaid iddynt ei wneud ond, lle bo hynny’n berthnasol, yr hyn nad oes rhaid iddynt ei wneud. I'r perwyl hwn, gwneir gwahaniaeth clir rhwng camau sydd eu hangen i fodloni gofynion statudol ac argymhellion ynghylch arfer da.
Dylid nodi, fodd bynnag, y gallai cydymffurfio â chyngor ar arfer da fod yn bwysig i ddangos cydymffurfiaeth â gofynion cyfraith bwyd, a bod y busnes wedi cymryd pob rhagofal rhesymol ac wedi arfer pob diwydrwydd dyladwy.
Bydd pob gohebiaeth yn nodi pob tramgwydd; yn nodi’r mesurau y gellid, ym marn y swyddog, eu cymryd er mwyn sicrhau cydymffurfiaeth; yn gwahaniaethu’n glir rhwng camau sydd eu hangen i fodloni gofynion statudol ac argymhellion ynghylch arfer da; ac yn darparu amserlen ar gyfer sicrhau cydymffurfiaeth. Byddwn hefyd yn cadarnhau, lle bo'n briodol, y ceir dewis dulliau eraill i sicrhau’r un effaith.

Lle bo llythyrau, hysbysiadau, ac yn y blaen, wedi cael eu cyhoeddi, bydd swyddogion yn barod i drafod y cynnwys, ac unrhyw faterion neu anawsterau sy’n codi, gyda gweithredwr y busnes bwyd os gofynnir am hynny.

Bydd y swyddogion yn rhoi ystyriaeth briodol i Bolisi Iaith Gymraeg y Cyngor, lle y bo'n berthnasol. Yn ogystal â hynny, gwneir darpariaeth ar gyfer defnyddio gwasanaethau cyfieithwyr ar y pryd mewn amgylchiadau priodol.
Sicrheir y bydd y Polisi Gorfodi Cyfraith Bwyd hwn ar gael yn rhwydd i weithredwyr busnesau bwyd a defnyddwyr.

· Parodrwydd i helpu
Gan gydnabod bod ‘atal yn well na chywiro’ byddwn yn darparu gwybodaeth a chyfarwyddyd i fusnesau mewn ffordd ragweithiol. Bydd mor glir a chryno ag y bo modd, i'w galluogi i ddeall a chyflawni eu rhwymedigaethau cyfreithiol. Defnyddir canllawiau cenedlaethol perthnasol lle bônt ar gael.
Byddwn yn annog busnesau i ofyn inni am wybodaeth/cyngor a byddwn yn gweithio gyda busnesau (yn enwedig mentrau bychain a chanolig) i gynghori ac i gynorthwyo gyda chydymffurfio, fel bo adnoddau yn caniatáu. Wrth ymateb i geisiadau o’r fath ceisir osgoi camau gorfodi cyn belled ag y bo modd.
Gan gydnabod natur gyfyngedig ein hadnoddau, byddwn yn rhoi’r flaenoriaeth i ddefnyddio cyfryngau electronig (gwefan ac e-bost) i ledaenu gwybodaeth a chyngor mor eang ag y gellir.
Lle y bydd angen cyngor mwy manwl neu bwrpasol, neu lle y gofynnir am wasanaeth gwell, bydd busnesau yn cael cynnig cymorth ar sail tâl. Wrth wneud hynny, byddwn yn agored ac yn onest am unrhyw waith y byddwn yn codi tâl amdano, gan gynnwys y sail dros unrhyw daliadau a godir.

At hynny, byddwn yn mynd ati i annog busnesau bwyd 'cymwys' i ystyried manteision mynd i mewn i bartneriaeth 'Awdurdod Sylfaenol' gyda'r Awdurdod.

Mae manylion pellach am y gwasanaethau hyn, gan gynnwys y taliadau, y telerau a’r amodau, ar gael yn www.pembrokeshire.gov.uk/foodlawadvice.

Byddwn yn sefyll gydag unrhyw gyngor y byddwn yn ei roi i fusnesau, ac yn yr un modd yn parchu cyngor a ddarperir gan reoleiddwyr eraill.

Byddwn yn anelu at sicrhau bod ein gwasanaethau gorfodi yn cael eu cydgysylltu’n effeithiol i ddarparu gwasanaeth mor gydlynol ag sydd modd. Yn neilltuol, mae'r Cyngor yn ceisio sicrhau hylendid a safonau bwyd fel gwasanaeth gorfodi cyfraith bwyd cyfannol a chyfunol.

Ar lefel bersonol disgwylir i swyddogion y Cyngor ddarparu gwasanaeth cwrtais ac effeithlon, dweud beth yw eu henwau a rhoi pwynt cyswllt a rhif ffôn ar gyfer ymholiadau pellach.
· Cymesuredd (a thargedu adnoddau a chamau gorfodi)
Mae cymesuredd yn golygu sicrhau bod ymyriadau gorfodi a chamau gweithredu yn gymesur â’r risg. 
Byddwn yn sicrhau bod ymyriadau gorfodi wedi eu targedu’n bennaf at y ‘busnesau’ hynny y mae eu gweithgareddau yn achosi’r risgiau mwyaf difrifol neu lle mae’r peryglon yn cael eu rheoli waelaf. 
Byddwn yn ystyried yr effaith reoliadol y gall ein camau gweithredu ei chael ar les economaidd, gyda golwg ar leihau costau cydymffurfio drwy sicrhau bod unrhyw gam gweithredu sy’n ofynnol yn gymesur â’r peryglon. Cymerir gofal neilltuol wrth weithio gyda busnesau bychain, cyrff gwirfoddol a chymunedol, er mwyn sicrhau y gellir cwrdd â rhwymedigaethau cyfreithiol heb gost ddiangen.

Er bod rhai gofynion cyfraith bwyd yn benodol ac yn llwyr, mae eraill yn gofyn am weithredu ‘cyn belled ag y bo’n rhesymol ymarferol’. Caiff egwyddor cymesuredd, fodd bynnag, ei chymhwyso mewn perthynas â’r ddau fath o ddyletswydd. 

Mae penderfynu beth sy’n ‘rhesymol ymarferol’ i reoli risgiau yn golygu arfer barn. Rhoddir sylw i faint y risg ar y naill law, ac ar y llaw arall i’r aberth (boed hynny o ran arian, amser neu drafferth) sy’n gysylltiedig â’r mesurau sy’n angenrheidiol i osgoi’r risg. Os na ellir dangos bod yna anghymesuredd afresymol rhwng y ffactorau hyn a bod y peryglon yn ddibwys o gymharu â’r gost, rhaid i fusnesau bwyd gymryd y mesurau angenrheidiol a mynd i gost er mwyn lleihau’r risg. Gall rhai peryglon, na ellir eu lleihau ymhellach, fod mor ddifrifol fel na ellir eu caniatáu, waeth beth fo’r canlyniadau. Yn y pen draw, y llys fydd yn penderfynu beth sy’n rhesymol ymarferol.

Bydd camau gweithredu, boed yn gyngor llafar, anfon llythyr neu rybudd ysgrifenedig, hysbysiadau statudol, neu erlyniad, yn seiliedig yn bennaf ar asesiad o unrhyw berygl i iechyd y cyhoedd, sef y tebygolrwydd y bydd niwed i iechyd yn digwydd oherwydd diffyg cydymffurfio â chyfraith diogelwch bwyd. At hynny, ar gyfer troseddau safonau bwyd, bydd lefel yr anfantais fasnachol a achosir i fusnesau sy’n cydymffurfio yn sylweddol. Wrth wneud hynny byddwn yn cymryd i ystyriaeth i ba raddau mae’r busnes wedi syrthio’n fyr o’r hyn sy’n ofynnol dan y gyfraith, maint y risg/yr anfantais sy’n cael ei chreu drwy dorri’r gyfraith ac agwedd a dull gweithredwr y busnes bwyd.
· Cysondeb
Nid yw cysondeb dull yn golygu unffurfiaeth. Mae’n golygu mabwysiadu dull tebyg, mewn amgylchiadau tebyg, er mwyn cyflawni dibenion tebyg.

Rydym yn deall y bydd gweithredwyr busnesau bwyd sy’n rheoli risgiau cyffelyb yn disgwyl dull cyson yn y cyngor a roddir, y dull o orfodi a fabwysiedir ac mewn ymateb i ddigwyddiadau a chwynion.

Yn unol â hynny, byddwn yn cyflawni ein dyletswyddau mewn ffordd deg, gyfiawn a chyson. 

Yn ymarferol, nid mater syml yw cysondeb, a bydd llawer o amrywiadau yn llywio penderfyniadau, gan gynnwys:

· maint y risg;

· agwedd a chymhwyster y rheolwyr;

· unrhyw hanes am ddigwyddiadau neu fethiannau yn gysylltiedig â’r busnes;

· camau gorfodi blaenorol; a 
· difrifoldeb unrhyw fethiant i gydymffurfio, gan gynnwys unrhyw niwed posibl neu wirioneddol.

Wrth ymdrechu i fabwysiadu dull cyson, bydd swyddogion awdurdodedig yn talu’r sylw dyladwy i’r canlynol:

· y gofynion a osodwyd yng Nghod Ymarfer statudol diweddaraf Cyfraith Bwyd (Cymru);

· yr arweiniad a osodwyd yng Nghanllawiau Ymarfer diweddaraf Cyfraith Bwyd (Cymru);
· canllawiau Diwydiant y DU i Arferion Hylendid Da;

· arweiniad a gyhoeddwyd gan Asiantaeth Safonau Bwyd (Cymru), Swyddfa Diogelwch Cynnyrch a Safonau ac arweiniad cynharach a gyhoeddwyd gan LACORS lle bo’n dal yn berthnasol a phriodol;

· codau ymarfer perthnasol y diwydiant;

· llenyddiaeth dechnegol briodol; a

· lle bo partneriaeth Awdurdod Sylfaenol yn bodoli ar gyfer y busnes dan sylw (gweler isod), i unrhyw gyngor a roddwyd i’r busnes gan yr Awdurdod Sylfaenol.

At hynny, rydym wedi sefydlu trefniadau amrywiol, i hyrwyddo cysondeb wrth ymarfer y disgresiwn hwn, sy’n cael eu disgrifio yn nes ymlaen yn y polisi hwn.
· Atebolrwydd
Mae’r Cyngor yn atebol i’r cyhoedd am ei weithredoedd.

Yn unol â hynny, mae wedi sefydlu polisïau a safonau y gellir ei farnu yn eu herbyn ynghyd â mecanwaith ar gyfer ymdrin â sylwadau a thrin cwynion (gweler isod). 

Targedu Adnoddau
Wrth dargedu ein hadnoddau, byddwn yn ystyried yr egwyddorion a nodir isod; gofynion Cod Ymarfer Cyfraith Bwyd (Cymru); y cyngor sydd wedi ei gynnwys yn y Canllaw i Ymarfer Cyfraith Bwyd (Cymru); unrhyw gyngor a roddwyd gan Swyddfa Diogelwch Cynnyrch a Safonau ac arweiniad cynharach a roddwyd gan LACORS (Cyd-drefnwyr Gwasanaethau Rheoliadol Awdurdodau Lleol), lle bo’n dal yn berthnasol a phriodol; ac i unrhyw gynlluniau arolygu a sefydlwyd ar gyfer cwmni gan Awdurdod Sylfaenol (gweler isod). 

Wrth wneud hynny, byddwn yn ceisio cael cydbwysedd rhwng cynnal ymchwiliadau, ac ymyriadau rhagweithiol eraill megis darparu gwybodaeth a chyngor wedi ei dargedu ac arolygiadau seiliedig ar risg.
· Arolygiadau a mathau eraill o ymyriadau rhagweithiol
Rydym yn cydnabod bod llawer o fusnesau lleol, busnesau bychain yn arbennig, yn dibynnu ar gyngor gan swyddogion gorfodi ac yn ei werthfawrogi, a bod arolygiadau arferol (ynghyd â dulliau eraill o ymyrryd yn rhagweithiol) yn rhoi cyfle i gynorthwyo busnesau i ddeall deddfwriaeth yn ogystal â chyfle i wirio cydymffurfiaeth.

Rydym yn cydnabod y gall cyngor o’r fath wneud gwahaniaeth gwirioneddol i’r ffordd y mae busnesau lleol yn rhedeg, gan gynorthwyo cymunedau ac economïau i ffynnu, a’r un pryd sicrhau y lefel gywir o amddiffyn i’r cyhoedd/cwsmeriaid.

Bydd pob safle bwyd newydd y mae’r Cyngor yn gyfrifol am ei orfodi, sef safleoedd newydd a’r rheiny sydd wedi newid dwylo neu wedi cael rheolwyr newydd, sy’n debygol o gael effaith sylweddol ar y ffordd y mae diogelwch a safonau bwyd yn cael eu rheoli, yn cael arolygiad cychwynnol. Cyn belled ag y bo modd cynhelir yr arolygiad cychwynnol hwn o fewn 28 diwrnod i’r dyddiad y cofrestrwyd y safle, neu y cychwynnodd gweithrediadau, pa un bynnag sydd hwyraf.

Yn dilyn yr arolygiad hwn caiff y safle ei asesu am risg a’i flaenoriaethu ar gyfer arolygiad dilynol, neu ryw ymyriad arall lle y caniateir hynny, yn unol â gofynion Cod Ymarfer Cyfraith Bwyd (Cymru).
Bydd y sgoriau risg a roddir hefyd yn penderfynu Sgôr Hylendid Bwyd y busnes. Mae’r system sgorio hon ei hun yn destun gwiriadau a phrofion statudol gan gynnwys yr hawl i apelio, hawl i ateb a hawl i ofyn am ail ymweliad i ddibenion ailsgorio. Ceir mwy o wybodaeth am hyn yn www.pembrokeshire.gov.uk/hygieneratings
Caiff safleoedd bwyd a ddosberthir fel risg uchel (sef y rheiny yng nghategorïau A neu B ar gyfer hylendid bwyd, a/neu gategori risg A neu B ar gyfer safonau bwyd) eu harolygu’n llawn yn rheolaidd.

Bydd safle bwyd sydd yng Nghategori C ar gyfer hylendid bwyd yn destun arolygiad llawn neu, lle cafodd y safle ei ddisgrifio fel un oedd yn ‘cydymffurfio’n fras’ yn yr arolygiad blaenorol caiff asesiad mwy arwynebol (neu ymweliad dilysu), i weld a yw safonau yn debygol o fod wedi cael eu cynnal. Bydd disgresiwn yn hyn o beth yn nwylo’r swyddog sy’n ymweld a bydd ef yn talu’r sylw dyladwy i benderfyniadau polisi lleol. Ar gyfer safle Categori C, efallai y ceir ymweliadau dilysu bob yn ail ag arolygiadau llawn ond nid yn eu lle.
Bydd safle bwyd yng Nghategori D ar gyfer hylendid bwyd yn gyffredinol yn destun ymweliad dilysu, er y bydd disgresiwn unwaith eto yn nwylo’r swyddog sy’n ymweld, a fydd efallai yn dewis cynnal arolygiad llawn.

Lle bydd sefydliad bwyd sy’n gymwys ar gyfer ymweliad dilysu wedi cael Sgôr Hylendid Bwyd o lai na 5 o’r blaen, ac yn debygol o fod wedi gwella, efallai y caiff arolygiad llawn ei ystyried yn lle ymweliad dilysu, fel y bydd unrhyw welliannau a wnaed gan y busnes yn cael eu hadlewyrchu mewn Sgôr Hylendid Bwyd well, os yn briodol.
Ni fydd safle bwyd sydd yng Nghategori Risg E ar gyfer hylendid bwyd, a Chategori Risg C ar gyfer safonau bwyd fel rheol yn destun arolygiad rheolaidd wedi ei raglennu nac ymweliadau dilysu, ond efallai y caiff ei dargedu gan un o amrywiaeth o ‘strategaethau gorfodi gwahanol’ eraill. Yn y mwyafrif o achosion caiff hyn ei gyflawni drwy roi arweiniad perthnasol i’r busnes ar ofynion cyfraith bwyd, gan roi cyfle i’r busnes ei asesu ei hun a chadarnhau ei fod yn cydymffurfio. Efallai y cynhelir nifer fechan o arolygiadau ar hap, os yn briodol, e.e. i ddilysu effeithiolrwydd y strategaethau gorfodi gwahanol a ddefnyddir.

Cynhelir arolygiadau ac ymweliadau dilysu ar yr amser gorau i weld y prosesau yn cael eu cyflawni. Bydd hyn, ambell waith, yn ei gwneud yn ofynnol talu ymweliadau yn gynnar yn y bore, yn ystod gyda’r nos ac ar y penwythnos. 
Fel rheol gyffredinol, cynhelir yr ymweliadau hyn heb rybudd ymlaen llaw. Fodd bynnag, gweler yr adran ‘Dull o Orfodi’ isod. 
Er mwyn sicrhau dull strwythuredig o gynnal arolygiadau, sy’n gyson ag arferion sicrhau ansawdd, caiff arolygiadau ac ymweliadau dilysu eu harwain a’u cofnodi drwy ddefnyddio’r ffurflen arolygu berthnasol ar gyfer y math o safle dan sylw. Lle bo’n berthnasol, bydd y ffurflenni arolygu hyn yn yr un modd yn seiliedig ar fodelau o ffurflenni y cytunwyd arnynt gan y Panel o Arbenigwyr Diogelwch Bwyd cenedlaethol neu’r fforymau Safonau Bwyd cyfatebol.

Yn ymarferol, ac yn unol â Chod Ymarfer Cyfraith Bwyd (Cymru), bydd swyddogion awdurdodedig yn arfer eu barn broffesiynol i benderfynu pa feysydd sy’n haeddu’r mwyaf o sylw ac unrhyw rai fydd angen llai. Yn yr un modd, efallai y bydd cwmpas yr arolygiad yn cael ei gyfyngu gan gynllun arolygu a bennwyd gan Awdurdod Sylfaenol. Pan fydd swyddog awdurdodedig yn cynnal arolygiad sy’n cynnwys rhan o fusnes yn unig, bydd y swyddog yn cofnodi cwmpas yr arolygiad ac unrhyw gyfyngiadau oedd yn berthnasol a chadarnhau hyn yn yr adroddiad dilynol.   
Bydd y dull a ddisgrifir uchod yn galluogi’r Awdurdod i dargedu’r adnoddau sydd ar gael at y busnesau lle mae’r risg fwyaf, gan fabwysiadu dull ysgafnach ar gyfer y rheiny sy’n ‘cydymffurfio’n fras’ ac sy’n ymroi i gydymffurfio â’r gyfraith. Mae rhagor o fanylion ar gael yng Nghynllun Gwasanaeth Gorfodi Cyfraith Bwyd y Cyngor, sy’n cael ei baratoi’n flynyddol ac sydd i’w weld ar wefan y Cyngor yn
www.pembrokeshire.gov.uk.

· Effaith cynllun partneriaeth yr Awdurdod Sylfaenol ar arolygu safleoedd bwyd yn rhagweithiol
O’r 6ed o Ebrill 2009, yn rhinwedd Deddf Gorfodi a Chosbau Rheoliadol 2008, daeth cynllun yr Awdurdod Sylfaenol i rym ar draws y DU, gan roi’r hawl i gwmnïau ffurfio partneriaeth statudol gydag un awdurdod lleol (yr Awdurdod Sylfaenol), sydd wedyn yn rhoi cyngor cadarn a dibynadwy, y mae’n rhaid i awdurdodau eraill ei gymryd i ystyriaeth wrth gynnal arolygiadau neu wrth ddelio â diffyg cydymffurfio. Cafodd y cynllun hwn wedyn ei ymestyn i ganiatáu sefydlu partneriaethau Awdurdod Sylfaenol ‘cyd-drefnedig’ rhwng cymdeithasau masnach neu grwpiau busnes eraill ac awdurdodau lleol unigol. 
Byddwn yn cymryd y gofynion hyn i ystyriaeth yn llawn wrth gyflawni swyddogaeth awdurdod gorfodi ac, at hynny, byddwn yn ystyried yn gadarnhaol unrhyw geisiadau a wneir gan fusnesau i weithredu fel Prif Awdurdod.

Yn ymarferol, cyn cynnal arolygiad ar unrhyw safle, bydd swyddogion yn gweld a oes partneriaeth Awdurdod Sylfaenol yn bodoli, ac os felly pa feysydd sydd wedi eu cynnwys. Lle bydd partneriaeth berthnasol wedi ei sefydlu ar gyfer materion hylendid a/neu safonau, ac mae cynllun arolygu wedi cael ei gytuno ar gyfer y cwmni dan sylw, bydd y swyddogion yn glynu at y cynllun hwn oni ellir cyfiawnhau gwyro oddi wrth y cynllun, ac wedyn dim ond ar ôl cytuno yn gyntaf gyda’r Awdurdod Sylfaenol (neu, os bydd anghytundeb, gyda’r Swyddfa ar gyfer Diogelwch Cynnyrch a Safonau).
Mae cynllun yr Awdurdod Sylfaenol yn gweithredu ochr yn ochr â threfniadau partneriaeth anstatudol eraill a sefydlwyd yn hanesyddol o dan Egwyddor Awdurdod Cartref LACORS, y bydd swyddogion yn dal i’w cymryd i ystyriaeth lle mae trefniadau o’r fath yn bodoli.
· Ymchwilio i Ddigwyddiadau a Chwynion
Ymchwilir i ddigwyddiadau a chwynion er mwyn penderfynu:

· achosion;
· a oes camau wedi eu cymryd neu angen eu cymryd i atal ail ddigwyddiad a sicrhau cydymffurfiaeth â’r gyfraith;
· unrhyw wersi i’w dysgu ac i ddylanwadu ar y gyfraith ac arweiniad; a
· pha ymateb sy’n briodol i unrhyw achos o dorri’r gyfraith.

Rydym yn cydnabod nad yw’n bosibl nac yn angenrheidiol mynd i’r afael yn ‘ffurfiol’ â’r holl achosion o ddiffyg cydymffurfio â’r gyfraith a ddaw i’r amlwg yn ystod arolygiad neu ymweliad arall, nac wrth ymchwilio i ddigwyddiadau neu gwynion yr adroddwyd amdanynt.

Er mwyn cynnal ymateb cymesur, bydd y meini prawf ar gyfer dethol digwyddiadau a chwynion i ymchwilio iddynt o reidrwydd yn targedu materion mwy difrifol, fel na fyddant yn amharu ar gydbwysedd cyffredinol y modd y rhennir adnoddau rhwng gwaith atal a gwaith adweithiol.

	Wrth ddethol pa ddigwyddiadau a chwynion i ymchwilio iddynt ac wrth benderfynu lefel yr adnoddau i gael eu defnyddio, bydd y Cyngor yn cymryd y ffactorau canlynol i ystyriaeth:

· Difrifoldeb y digwyddiad neu’r gŵyn a’r posibilrwydd i achosi afiechyd neu anaf.

· Difrifoldeb yr achos/ion o dorri deddfwriaeth.

· Maint methiant y rheolwyr.

· Blaenoriaethau gorfodi cenedlaethol a lleol.

· Nifer y bobl mewn perygl.

· Pa mor agored i niwed yw’r bobl mewn perygl (pobl ifanc, plant a grwpiau eraill agored i niwed).

· Gwybodaeth am hanes cydymffurfio gweithredwr y busnes bwyd.

· Adeilad newydd heb ei arolygu o’r blaen.

· Safle sy’n syrthio y tu allan i’r rhaglen arolygu sy’n seiliedig ar risg.

· Perthnasedd ehangach o fewn masnach neu adeilad neilltuol.
· Mae’r digwyddiad yn ymwneud â phroses, techneg, neu gyfarpar newydd.

· Perthnasedd ehangach y digwyddiad, gan gynnwys pryder cyhoeddus difrifol.

· Ffactorau cyfreithiol.

· Pa mor ddibynadwy yw’r wybodaeth a dderbyniwyd.
· Pa mor ymarferol yw sicrhau canlyniadau.




Swyddogion awdurdodedig fydd fel rheol yn penderfynu ynghylch ymchwilio i ddigwyddiadau a chwynion, gydag arweiniad a chyfarwyddyd pellach yn cael ei ddarparu gan swyddogion uwch/arweiniol, lle bo’n briodol. 

Mewn achosion lle mae’r swyddogaeth orfodi yn cael ei rhannu, bydd rhaid cysylltu’n fuan ag asiantaethau eraill a all fod wedi eu cynnwys er mwyn cadarnhau cyfrifoldebau’r gwahanol bartïon ym mhob achos.
· Damweiniau Angheuol
Lle mae achos posibl o dorri cyfraith bwyd yn arwain at farwolaeth, byddwn yn ystyried y posibilrwydd y gallai amgylchiadau’r achos gyfiawnhau cyhuddiad o ddynladdiad. 

Er mwyn sicrhau bod penderfyniadau ynghylch ymchwilio ac erlyn yn cael eu cyd-drefnu’n fanwl yn dilyn marwolaeth, cynhelir yr ymchwiliadau ar y cyd â’r heddlu.
Yr heddlu sy’n gyfrifol am benderfynu a ddylid dilyn ymchwiliad i ddynladdiad, tra bydd swyddogion gorfodi cyfraith bwyd y Cyngor yn ymchwilio i droseddau cyfraith bwyd posibl ac yn cymryd camau yn unol â’r polisi hwn.

Agwedd tuag at Orfodi
· Pwerau mynediad, chwilio ac atafaelu cyffredinol
Mae’r hawl i breifatrwydd a pharch at eiddo personol yn egwyddorion allweddol o Ddeddf Hawliau Dynol 1998, a chydnabyddir bod angen cyfiawnhau pwerau mynediad, chwilio ac atafaelu yn llawn ac yn glir cyn eu defnyddio oherwydd y gallant ymyrryd yn sylweddol â phreifatrwydd y preswylydd.

Yn unol â hyn, bydd swyddogion awdurdodedig yn ystyried a oes modd cyrraedd yr amcanion angenrheidiol mewn ffordd lai ymwthiol. 

Fodd bynnag, dylid cydnabod bod gan swyddogion awdurdodedig awdurdod bwyd hawl statudol i wneud y canlynol, os byddant yn dangos, os gofynnir, ddogfen wedi ei dilysu yn dangos ei hawl ef neu hi:

· Mynd i mewn i safle o fewn ardal yr awdurdod i’r diben o gael gweld a oes neu a fu ar y safle unrhyw weithredu yn groes i ddarpariaethau deddfwriaeth hylendid bwyd, diogelwch bwyd, modd olrhain neu labelu, y mae gan yr Awdurdod ddyletswydd i’w gorfodi;

· Mynd i mewn i unrhyw safle, boed y tu mewn neu’r tu allan i ardal yr Awdurdod i gael gweld a oes ar y safle unrhyw dystiolaeth o dramgwydd o’r fath o fewn yr ardal honno;
· Mynd i mewn i unrhyw safle i’r diben o gyflawni swyddogaethau’r Awdurdod dan ddeddfwriaeth hylendid bwyd, diogelwch bwyd, modd olrhain, neu labelu, y mae arnom ddyletswydd i’w gorfodi; a
· Mynd i mewn i sefydliad bwyd ar unrhyw adeg resymol i’r diben o gynhyrchu sgôr hylendid bwyd; cynnal ail sgorio; penderfynu ar apêl; neu orfodi unrhyw rai o’r gofynion sy’n ymwneud ag arddangos y sgôr.
Mae’r hawliau cyffredinol hyn wedi eu cynnwys o fewn Rheoliad 14 o Reoliadau Hylendid Bwyd (Cymru) 2006 ac Adran 32 o Ddeddf Diogelwch Bwyd 1990, ac yn ychwanegol maent yn caniatáu i swyddog awdurdodedig fynd â phersonau eraill gydag ef fel y mae yn ystyried sy’n angenrheidiol. Er nad yw’r hawliau hyn ynddynt eu hunain yn rhoi unrhyw hawl i swyddog awdurdodedig orfodi mynediad i chwilio neu atafaelu eiddo, maent yn rhoi iddo’r hawl i fod ar y safle yn ystod y broses o chwilio heb ganiatâd y preswylydd.

Mae’r hawliau mewn perthynas â darpariaethau sgorio hylendid bwyd wedi eu cynnwys dan Adran 17 o Ddeddf Sgorio Hylendid Bwyd (Cymru) 2013. Efallai y bydd pwerau a hawliau eraill ar gael lle bydd deddfwriaeth fwy penodol yn cael ei gorfodi o ran hylendid, diogelwch, dull olrhain neu labelu. 

Gall busnesau bwyd gyfeirio at wefan yr Asiantaeth Safonau Bwyd “Arolygiadau Cyfraith Bwyd a’ch Busnes chi” sy’n esbonio yr hyn y gall gweithredwyr busnesau  bwyd ei ddisgwyl pan fydd swyddog gorfodi cyfraith bwyd yn galw (https://www.food.gov.uk/business-industry/hygieneratings/food-law-inspections)
Fel rheol gyffredinol, ac yn unol ag Erthygl 3(2) o Reoliad y CE 882/2004 ar ‘reolaeth swyddogol a gyflawnir er mwyn sicrhau dilysrwydd cydymffurfiaeth â chyfraith porthiant a bwyd, iechyd anifeiliaid a rheolau lles’, a Chanllaw Ymarfer Cyfraith Bwyd (Cymru), yn ddirybudd y cynhelir arolygiadau ac ymyriadau eraill ar y cyfan.
Fodd bynnag, fe fydd yna achlysuron pan fydd o fantais i roi rhybudd ymlaen llaw am arolygiad a chaiff y disgresiwn hwn ei arfer yng ngoleuni’r nod bennaf o sicrhau cydymffurfiaeth â deddfwriaeth bwyd.
	Polisi ar arolygiadau gyda/heb rybudd
Dylid ystyried rhoi rhybudd ymlaen llaw, os na fydd yn peryglu cydymffurfiaeth gyfreithiol ac amddiffyn y cyhoedd, yn yr amgylchiadau canlynol:

· Lle bo’n angenrheidiol i reolwyr a/neu gynrychiolwyr technegol fod yn bresennol, e.e. i drafod newidiadau mewn deddfwriaeth, i drafod ac asesu rheolaeth diogelwch bwyd y fenter, i drafod ac asesu hyfforddiant hylendid bwyd a ddarperir gan y fenter, mewn mentrau mawr a/neu gymhleth.
· Er mwyn cydymffurfio â’r gofyniad i roi rhybudd o 24 awr o arolygiad ar safle a ddefnyddir fel adeilad domestig yn unig.
· Lle bo gan yr awdurdod hyder yn rheolaeth y fenter.
· Lle byddai angen i fenter, yn enwedig os yw’n fychan neu’n cael ei rhedeg gan un person, wneud trefniadau penodol i alluogi’r perchennog i roi ei sylw’n llawn i’r swyddog yn ystod yr arolygiad.

· Lle bo angen gwneud trefniadau arbennig i ganiatáu mynediad i’r adeilad.
Ni fydd rhoi rhybudd ymlaen llaw yn briodol:

· Lle mae hanes blaenorol yn arwain yr awdurdod i amau y bydd yr arolygiad yn cael ei wneud yn fwy anodd ac yn llai effeithiol o ganlyniad i roi rhybudd ymlaen llaw. 
· Lle mae arolygiadau blaenorol wedi canfod safonau gwael o gydymffurfio â’r gyfraith.

· Lle mae rhybudd ymlaen llaw yn debygol o arwain at newid adeilad neu arferion y fenter yn fwriadol.

· Lle mae rhybudd ymlaen llaw yn debygol o achosi i’r perchennog neu bersonél perthnasol fod yn fwriadol absennol.
· Lle yr ystyrir ei bod yn briodol cynnal asesiad o safonau ac arferion hylendid cyffredinol ar safle ac nad oes angen i bersonau arbennig o’r fenter fod yn bresennol. 




Ym mhob achos, bydd swyddogion awdurdodedig yn:

•   arfer eu pwerau yn gwrtais a gyda pharch at bersonau ac eiddo,

•   defnyddio grym rhesymol yn unig pan ystyrir hyn yn angenrheidiol ac yn gymesur â’r amgylchiadau.

Cydnabyddir, os na chedwir at ddarpariaethau Adrannau 15 a 16 o PACE, Cod Ymarfer B PACE, Deddf Diogelwch Bwyd 1990, Rheoliadau Hylendid Bwyd (Cymru) 2006 a Chod Ymarfer Cyfraith Bwyd, y gall tystiolaeth a gesglir drwy chwilio fod yn agored i gwestiwn.

Dylid nodi nad yw gofynion Rheoliad 852 y CE ar hylendid bwydydd yn berthnasol ar y cyfan i:

· fwyd a gynhyrchir yn bennaf at ddefnydd domestig preifat,

· gwaith paratoi domestig, gafael mewn bwyd a’i storio ar gyfer defnydd domestig preifat,

· symiau bychain o’r prif gynnyrch sy’n cael eu cyflenwi’n uniongyrchol gan y cynhyrchydd i’r defnyddiwr terfynol neu i sefydliadau adwerthu lleol sy’n cyflenwi i’r defnyddiwr terfynol yn uniongyrchol, neu i
· ganolfannau casglu a thanerdai sy’n dod o fewn diffiniad busnes bwyd yn unig am eu bod yn trin deunydd amrwd ar gyfer cynhyrchu gelatin neu golagen.
Fodd bynnag, dylid nodi bod gofynion Rheoliad 178/2002 y CE, a sefydlodd egwyddorion cyffredinol a gofynion cyfraith bwyd, yn gwahardd gosod bwyd ar y farchnad os yw’n anniogel (sef niweidiol i iechyd neu anaddas i’w fwyta gan bobl) neu wedi ei gyflwyno mewn ffordd gamarweiniol, ac yn ei gwneud yn ofynnol i fwyd fod yn ‘olrheiniadwy’. Nid yw’r gofynion hyn wedi eu cyfyngu i ‘weithredwyr busnesau bwyd’ prif lif ond maent yn cynnwys pawb arall sy’n cyflenwi bwyd, gan gynnwys bwyd a gynhyrchir gan unigolion ar gyfer achlysuron elusennol neu ddigwyddiadau tebyg, er enghraifft, rhywun sy’n cynnal digwyddiad bwyd unwaith megis bwffe mewn dawns. Y nod yw amddiffyn iechyd y cyhoedd a buddiannau cwsmeriaid drwy gynnwys pob digwyddiad posibl, ac eithrio defnydd domestig preifat.
· Dewisiadau gorfodi
Mae gan y Cyngor amrywiaeth eang o offer ar gael i geisio sicrhau cydymffurfiaeth â chyfraith bwyd a sicrhau ymateb cymesur i droseddau.

Mae hyn yn cynnwys: addysgu a chynghori gweithredwyr busnesau bwyd wyneb yn wyneb ac yn ysgrifenedig, llythyrau anffurfiol ac adroddiadau, samplu, cadw ac atafaelu bwydydd, cyflwyno hysbysiadau gwella, gweithdrefnau gwahardd ar sail hylendid, defnyddio hysbysiadau camau adfer, rhoi hysbysiadau cosb benodedig (am fethiant i arddangos Sgôr Hylendid Bwyd) rhoi rhybuddion syml a gweithdrefnau erlyn. 

Caiff y penderfyniadau gorfodi eu harwain gan y gofynion a’r cyngor a eglurwyd yn:

· y Polisi Gorfodi hwn 
· cod Ymarfer Cyfraith Bwyd (Cymru)
· canllaw i Ymarfer Cyfraith Bwyd (Cymru)

· cyngor a roddir gan Swyddfa Diogelwch Cynnyrch a Safonau ac arweiniad a  gyhoeddwyd yn gynharach gan LACORS (Cyd-drefnwyr Gwasanaethau Rheoliadol Awdurdodau Lleol) lle bo’n dal yn berthnasol ac yn briodol. 
· y Concordat Gorfodi
· unrhyw godau ymarfer perthnasol a gyhoeddwyd o dan Ddeddf Diwygio Rheoleiddiol 2001 
· Cod y Rheoleiddwyr
· y Cod ar gyfer Erlynwyr y Goron
· fersiwn bresennol o ‘Rhybuddion Syml i Droseddwyr sy’n Oedolion’ gan y Weinyddiaeth Gyfiawnder
· Deddf Hawliau Dynol 1998
ac unrhyw gyngor a roddir i’r cwmni gan yr Awdurdod Sylfaenol, lle mae partneriaeth Awdurdod Sylfaenol yn bodoli ar gyfer y busnes dan sylw (gweler isod).

Yn ymarferol, wrth benderfynu pa gam gorfodi i’w gymryd dylai swyddogion awdurdodedig ystyried natur y tramgwydd a hanes cydymffurfio gweithredwr y busnes bwyd, neu, yn achos busnes newydd, asesiad o barodrwydd gweithredwr y busnes bwyd i ymgymryd â’r gwaith a nodwyd gan y swyddog.

Ac eithrio lle bydd amgylchiadau yn dangos risg sylweddol, byddwn yn mabwysiadu dull graddol ac addysgol, gan ddechrau ar waelod y pyramid, sef cynnig cyngor a chymryd camau anffurfiol, gyda chamau ffurfiol yn cael eu cadw ar gyfer sefyllfaoedd lle na fydd dull anffurfiol yn sicrhau’r canlyniad a ddymunir.

Cyn i gamau gorfodi ffurfiol gael eu cymryd, bydd arolygwyr yn rhoi cyfle i weithredwyr busnesau bwyd drafod amgylchiadau’r achos ac, os bydd modd, i ddatrys pwyntiau yr anghytunir arnynt, oni fydd angen cymryd camau ar unwaith.
Os ystyrir bod angen gweithredu ar unwaith, rhoddir eglurhad pam y mae angen camau o’r fath ar y pryd, a chadarnheir hyn yn ysgrifenedig yn y rhan fwyaf o achosion o fewn 5 diwrnod gwaith ac ym mhob achos o fewn 10 diwrnod gwaith.
Caiff pob gohebiaeth â busnesau aml-safle fel rheol ei chyfeirio at y brif swyddfa oni fydd y busnes dan sylw wedi rhoi cyfeiriad gwahanol ar gyfer anfon gohebiaeth.

Adroddir am ganlyniad rheolaeth swyddogol bob amser yn ysgrifenedig i weithredwr y busnes bwyd, naill ai ar ddiwedd y rheolaeth swyddogol neu gyn gynted ag y bydd yn ymarferol wedi hynny, hyd yn oed os oedd y canlyniad yn foddhaol.

Rhaid i’r holl swyddogion awdurdodedig gadw at y polisi hwn wrth wneud penderfyniadau gorfodi. Rhaid i unrhyw wyriad oddi wrth y polisi hwn fod yn eithriad, y gellir ei gyfiawnhau ac a fydd wedi ei ystyried yn llawn gan uwch swyddog perthnasol cyn i’r penderfyniad gael ei wneud, onid ystyrir bod risg sylweddol i’r cyhoedd o oedi’r penderfyniad. Yn unol â hynny, rhaid cofnodi’r rheswm dros y gwyriad.

· Arwyddocâd cynllun partneriaeth yr Awdurdod Sylfaenol (ac Egwyddor Awdurdod Cartref) ar gyfer penderfyniadau gorfodi 

O’r 6ed o Ebrill 2009, yn rhinwedd Deddf Gorfodi a Chosbau Rheoliadol 2008, daeth cynllun yr Awdurdod Sylfaenol i rym ar draws y DU, gan roi’r hawl i gwmnïau ffurfio partneriaeth statudol gydag un awdurdod lleol (yr Awdurdod Sylfaenol), sydd wedyn yn rhoi cyngor cadarn a dibynadwy y mae’n rhaid i awdurdodau eraill ei gymryd i ystyriaeth wrth gynnal arolygiadau neu wrth ddelio â diffyg cydymffurfio. Cafodd y cynllun hwn wedyn ei ymestyn i ganiatáu sefydlu partneriaethau ‘cyd-drefnedig’ rhwng cymdeithasau masnach ac awdurdodau lleol unigol. 

Byddwn yn cymryd y gofynion hyn i ystyriaeth yn llawn.

Yn ymarferol, cyn cymryd unrhyw gamau gorfodi ‘ffurfiol’ yn erbyn cwmni sy’n destun partneriaeth Awdurdod Sylfaenol ar gyfer yr ardal/oedd sydd wedi eu cynnwys, byddwn yn ymgynghori â’r Awdurdod Sylfaenol cyn cymryd unrhyw gam.

Nid yw’r ddyletswydd hon i ymgynghori yn berthnasol fel rheol ond i orfodaeth statudol yn unig, er y bydd hefyd yn cynnwys sefyllfaoedd lle mae camau gorfodi anstatudol yn dangos y caiff camau cyfreithiol eu hystyried os methir â dilyn unrhyw gyfarwyddyd a roddir. 
Ceir eithriad mewn achosion lle mae angen gweithredu ar frys i amddiffyn iechyd y cyhoedd, e.e. cyflwyno Hysbysiad Gwahardd Brys ar sail Hylendid.
Rhaid i’r Awdurdod Sylfaenol ystyried a yw’r cam a awgrymir yn anghyson â chyngor y mae wedi ei roi i’r busnes o’r blaen. Os nad yw’r cam a awgrymir yn anghyson ag unrhyw gyngor a roddwyd i’r busnes o’r blaen, yna byddwn yn rhydd i symud ymlaen i orfodi fel y cynigiwyd.
Os yw’r orfodaeth a gynigir yn anghyson, byddwn yn ceisio trafod a chytuno ar ffordd ymlaen gyda’r Awdurdod Sylfaenol.  

Os cyfyd anghytundeb, na ellir ei ddatrys er bodlonrwydd i ni, byddwn yn codi’r mater gyda’r Swyddfa ar gyfer Diogelwch Cynnyrch a Safonau, sydd â chyfrifoldeb statudol dros wneud penderfyniad.

Er mwyn cysondeb, pan fyddwn yn cynnig cymryd cam yn anffurfiol yn erbyn cwmni, ac y bydd y cam hwn yn effeithio ar unrhyw gyngor a roddwyd i’r cwmni yn ganolog gan ei Awdurdod Sylfaenol, bydd rhaid trafod eto gyda’r Awdurdod Sylfaenol cyn cymryd unrhyw gam.

Bydd cynllun yr Awdurdod Sylfaenol yn gweithredu ochr yn ochr â threfniadau partneriaeth anstatudol eraill a sefydlwyd o dan Egwyddor Awdurdod Cartref LACORS, y bydd swyddogion yn parhau i’w gymryd i ystyriaeth. Yn neilltuol, bydd trafodaeth gyda’r Awdurdod Cartref yn digwydd lle bydd modd i gam gorfodi ddylanwadu ar unrhyw bolisïau a/neu weithdrefnau y cytunwyd arnynt yn ganolog. 

· Cam Anffurfiol
Ym mwyafrif llethol yr achosion, caiff cydymffurfiaeth â’r gyfraith ei hybu a’i sicrhau yn anffurfiol gan swyddogion awdurdodedig sy’n cynnig gwybodaeth, cyngor a chymorth, wyneb yn wyneb ac yn ysgrifenedig hefyd.

	Bydd Camau anffurfiol yn addas ar y cyfan:

· lle nad yw’r weithred neu’r diffyg yn ddigon difrifol i gyfiawnhau camau ffurfiol; a 
· lle gellir yn rhesymol ddisgwyl oddi wrth hanes y busnes yn y gorffennol y bydd camau anffurfiol yn sicrhau cydymffurfiaeth; ac
· mae hyder yn rheolaeth y busnes yn uchel; ac
· ni fydd canlyniad diffyg cydymffurfio yn achosi perygl sylweddol i iechyd y cyhoedd; ac 
· nid oes tystiolaeth o dwyll bwriadol.



Ein polisi yw ysgrifennu at weithredwyr busnesau bwyd lle bynnag y canfyddir deddfwriaeth yn cael ei thorri’n sylweddol yn dilyn arolygiad, ymchwiliad neu gyswllt rheoliadol arall.

Dylai’r llythyr hwn:

· nodi pob tramgwydd;
· nodi’r mesurau y gellid, ym marn y swyddog, eu cymryd er mwyn sicrhau cydymffurfiaeth;
· gwahaniaethu’n glir rhwng y camau sydd eu hangen i gwrdd â gofynion statudol a’r argymhellion ynghylch arferion da;
· rhoi syniad o’r amser a awgrymir ar gyfer sicrhau cydymffurfiaeth; a
· bod yn glir a syml i’w ddeall.
Rhaid i’r ohebiaeth hefyd gadarnhau, lle bo’n briodol, y gellir dewis dulliau eraill o sicrhau’r un effaith.
Ein nod yw anfon llythyr o’r fath o fewn 15 diwrnod gwaith ar ôl cwblhau arolygiad/ ymweliad. Fodd bynnag, lle mae Sgôr Hylendid Bwyd i fynd gyda’r llythyr, yna rhaid cyflwyno hwn o fewn y 10 diwrnod gwaith sy’n ofynnol.
· Ail ymweliadau
	Y polisi ar ail ymweliadau
Rhaid cynnal ail ymweliadau â busnesau bwyd sy’n methu â chydymffurfio â gofynion statudol ‘sylweddol’ a chadarnhau cydymffurfiaeth â’r hysbysiadau statudol perthnasol. Bydd y rhain yn cynnwys:
· Methiant i gydymffurfio ag un gofyniad sy’n peryglu diogelwch bwyd, yn peryglu iechyd y cyhoedd neu’n peryglu defnyddwyr.
· Methiant i gydymffurfio â nifer o ofynion sydd, gyda’i gilydd, yn dangos rheolaeth aneffeithiol.

· Gwirio cydymffurfiaeth â gofynion Hysbysiad Gwella Hylendid / Hysbysiad Gwella.

· Gwirio cydymffurfiaeth â gofynion Hysbysiad neu Orchymyn Gwahardd Brys ar sail Hylendid (hylendid bwyd). 
· Gwirio cydymffurfiaeth â gofynion Hysbysiad neu Orchymyn Gwahardd Brys (safonau bwyd).

· Gwirio cydymffurfiaeth â gofynion Hysbysiad Camau Adfer.

Fel rheol cedwir ail ymweliadau ar gyfer adeiladau, ac fe’u cynhelir mewn adeiladau, sydd wedi eu dosbarthu fel rhai nad ydynt yn ‘cydymffurfio’n fras’ o ran hylendid bwyd neu lle mae cydymffurfiaeth a/neu hyder yn isel o ran safonau bwyd (gan ennill y sgôr isaf sydd ar gael ar gyfer Cydymffurfiaeth Gyfredol (40) a/neu Hyder mewn Rheolaeth (30) ar gyfer safonau bwyd, o dan gynllun sgorio Cod Ymarfer Cyfraith Bwyd). Bydd hyn yn gymorth i sicrhau bod ein hadnoddau a’n hymdrechion i sicrhau gwelliannau mewn safleoedd bwyd wedi eu targedu at y prif droseddwyr.


Lle y canfyddir mân achosion o dorri rheoliadau, dylai’r arolygiad cynlluniedig fydd yn dilyn gynnig digon o gyfle i benderfynu a oes cydymffurfio effeithiol. Fel arall, gellir gofyn i fusnesau gadarnhau eu bod yn cydymffurfio yn ysgrifenedig, ac mewn achos felly os na dderbynnir cadarnhad ysgrifenedig, cynhelir ail ymweliad â’r safle. 
Lle bo diffyg cydymffurfio parhaus yn amlwg, cymerir camau gorfodi pellach.

· Hysbysiadau Gwella Hylendid
Bydd y defnydd o Hysbysiadau Gwella Hylendid statudol, dan Reoliad 6 o Reoliadau Hylendid Bwyd (Cymru) 2006, yn ymwneud yn gyffredinol â risg i iechyd. Nid yw’n briodol, er enghraifft, i roi hysbysiad gwella am fân dramgwyddiadau technegol.

	Efallai y bydd Hysbysiadau Gwella Hylendid yn briodol lle bydd un neu ragor o’r amgylchiadau canlynol yn wir:

· Lle mae gweithredu ffurfiol yn gymesur â’r risg i iechyd y cyhoedd.
· Lle ceir cofnod o ddiffyg cydymffurfio ynghyd â thorri rheoliadau hylendid bwyd.

· Lle mae gan swyddog awdurdodedig reswm i gredu na fydd dull anffurfiol yn llwyddiannus.
Ni fyddai rhoi Hysbysiadau Gwella Hylendid yn briodol:

· Lle y gallai’r tramgwyddiad fod yn un parhaus, er enghraifft glanweithdra personol staff, ac na fyddai hysbysiad yn sicrhau gwelliant ond ar un adeg yn unig.

· Mewn sefyllfaoedd diflanedig, lle yr ystyrir bod angen camau gorfodi buan, er enghraifft, gŵyl undydd neu ddigwyddiad chwaraeon. Yn yr achos hwn Hysbysiad Camau Adfer neu Hysbysiad Gwahardd Brys ar sail Hylendid fyddai’r unig atebion ffurfiol fyddai’n cael effaith ar unwaith.

· Lle mae arfer hylendid da yn cael ei dorri, ond dim methiant i gydymffurfio â rheoliad priodol.




Yn unol â Chod Ymarfer Cyfraith Bwyd (Cymru), ni chaiff Hysbysiadau Gwella Hylendid eu llofnodi ond gan swyddogion awdurdodedig, sy’n gymwysedig ac yn brofiadol mewn gorfodi cyfraith bwyd, ac sydd wedi eu hyfforddi’n iawn ac yn gymwys. Yn ymarferol, bydd hyn wedi ei gyfyngu i Swyddogion Iechyd Amgylcheddol sy’n gorfodi rheoliadau hylendid bwyd neu reoliadau prosesu; rhai sy’n meddu ar Dystysgrif Uwch mewn Arolygu Safleoedd Bwyd sydd wedi eu hawdurdodi i gynnal arolygiadau hylendid bwyd; a rhai sy’n meddu ar y Dystysgrif Gyffredin mewn Arolygu Safleoedd Bwyd mewn perthynas â safleoedd y mae ganddynt yr awdurdod i’w harolygu. Bydd y swyddog sy’n llofnodi’r hysbysiad wedi bod yn dyst i’r tramgwyddiad ac yn argyhoeddedig ei fod yn golygu torri’r Rheoliadau.
Bydd yr hysbysiad:

· yn datgan sail y swyddog dros gredu bod gweithredwr y busnes bwyd yn methu â chydymffurfio â’r Rheoliadau Hylendid; 
· enwi’r materion sy’n golygu bod gweithredwr y busnes bwyd yn methu â chydymffurfio; 
· pennu’r mesurau y mae’n rhaid i weithredwr y busnes bwyd eu cymryd, ym marn y swyddog, er mwyn sicrhau ei fod yn cydymffurfio; a
· ei gwneud yn ofynnol i weithredwr y busnes bwyd gymryd y mesurau hynny neu fesurau sydd o leiaf yn gyfwerth â hwy, o fewn y cyfnod (heb fod yn llai na 14 diwrnod) a bennir yn yr hysbysiad.

Bydd yr ohebiaeth yn cadarnhau, lle bo’n briodol, y gellir dewis dulliau eraill i gael yr un effaith.
Lle bo’n rhesymol bosibl, rhydd swyddogion gyfle i weithredwyr busnesau bwyd drafod yr hysbysiad ac, os bydd modd, datrys unrhyw anghytundebau cyn ei roi.

Mae methiant i gydymffurfio â Hysbysiad Gwella Hylendid yn drosedd a bydd fel arfer yn arwain at erlyniad.
· Hysbysiadau Gwella Safonau Bwyd
Bydd y defnydd o Hysbysiadau Gwella Safonau Bwyd statudol yn ymwneud yn gyffredinol â naill ai risg i iechyd neu lle mae labelau yn gamarweiniol i raddau sylweddol. Fodd bynnag, gellir eu defnyddio hefyd fel rhan o broses orfodi gynyddol lle mae cydymffurfio yn bwysig er budd y cyhoedd ac mae busnes bwyd wedi bod yn araf neu’n amharod i gydymffurfio â deddfwriaeth safonau bwyd, er iddo dderbyn un neu ragor o lythyrau o rybudd.
Nid yw Hysbysiadau Gwella Safonau Bwyd yn briodol i’w defnyddio ar eu pen eu hunain os oes perygl buan o niwed i iechyd.
Cyfyngir y gwaith o gyflwyno Hysbysiadau Gwella Safonau Bwyd yn yr un modd i swyddogion hyfforddedig a chymwys, sef y rhai a ddisgrifiwyd ar gyfer Hysbysiadau Gwella Hylendid ynghyd â Swyddogion Safonau Masnach, sydd ag awdurdod i orfodi deddfwriaeth safonau bwyd.
· Gweithdrefnau Gwahardd Brys ar sail Hylendid
Rhaid ystyried y defnydd o weithdrefnau gwahardd brys ar sail hylendid, dan Reoliad 8 o Reoliadau Hylendid Bwyd (Cymru) 2006 lle y canfyddir amgylchiadau yr ystyrir eu bod yn risg fuan o niwed i iechyd.
	Yn gyffredinol, Ni fydd angen ystyried Hysbysiad Gwahardd Brys ar sail Hylendid ond lle bo un neu ragor o’r amgylchiadau canlynol yn wir:

· Byddai’r canlyniadau o beidio â chymryd camau buan a phendant i amddiffyn iechyd y cyhoedd yn annerbyniol.  
· Gellir dangos risg fuan o niwed i iechyd. Gallai hyn gynnwys tystiolaeth gan arbenigwyr perthnasol, gan gynnwys dadansoddwr bwyd neu archwilydd bwyd. 
· Mae’r meini prawf arweiniol a bennwyd yn y Cod Ymarfer Cyfraith Bwyd (Cymru) diweddaraf, ynghylch yr amodau pan y gall gwahardd fod yn briodol, wedi cael eu cyflawni.
· Ni ellir bod yn hyderus yn uniondeb cynnig digymell a wneir gan weithredwr busnes bwyd i gau’r safle yn wirfoddol neu roi’r gorau i ddefnyddio unrhyw offer, proses neu driniaeth sy’n gysylltiedig â’r risg fuan.

· Mae gweithredwr y busnes bwyd yn anfodlon cadarnhau yn ysgrifenedig ei gynnig digymell o waharddiad gwirfoddol.




Gellir defnyddio Hysbysiadau Gwaharddiad Brys ar sail Hylendid i wahardd defnyddio’r cyfan neu ran o’r safle bwyd, gwahardd defnyddio offer penodol, a gwahardd proses arbennig.

Yn unol â Chod Ymarfer Cyfraith Bwyd (Cymru), ni chaiff Hysbysiadau Gwaharddiad Brys ar sail Hylendid eu rhoi ond gan swyddogion sy’n meddu ar y cymwysterau a bennwyd yng Nghod Ymarfer Cyfraith Bwyd (Cymru), sydd ar hyn o bryd yn gweithio ym maes gorfodi cyfraith bwyd ac sydd wedi eu hyfforddi’n gywir, yn gymwys ac yn awdurdodedig. 

Yn unol â gofynion cyfreithiol, caiff copi o’r Hysbysiad Gwahardd Brys ar sail Hylendid ei osod mewn safle amlwg ar y safle, gyda chopi yn cael ei roi i weithredwr y busnes bwyd.

Yn dilyn rhoi’r hysbysiad gwneir cais i’r Llys Ynadon Lleol am Orchymyn yn cadarnhau’r hysbysiad.

O leiaf un diwrnod cyn dyddiad y cais hwn, rhoddir hysbysiad o fwriad i wneud cais am y Gorchymyn i weithredwr y busnes bwyd.

Bydd yr Hysbysiad Gwahardd Brys ar sail Hylendid yn peidio â chael effaith os na wneir y cais am y Gorchymyn o fewn y cyfnod hwn o amser, yn dilyn penderfynu neu roi’r gorau i’r cais, neu os bydd yr Awdurdod yn rhoi tystysgrif i’r perwyl bod yr Awdurdod yn fodlon bod gweithredwr y busnes bwyd wedi cymryd mesurau digonol i sicrhau nad yw amod y risg i iechyd bellach yn cael ei chyflawni.  

Rhaid i’r cais am dystysgrif o’r fath gan weithredwr y busnes bwyd fod yn ysgrifenedig. Yn unol â gofynion cyfreithiol, bydd yr Awdurdod yn penderfynu ar unrhyw gais o’r fath, cyn gynted ag y bo modd, ac o fewn 14 diwrnod gwaith beth bynnag. Ar ôl penderfynu ar gais o’r fath a bod yn fodlon nad yw’r amod o risg i iechyd yn cael ei chyflawni bellach, bydd yr Awdurdod yn rhoi tystysgrif o fewn tri diwrnod gwaith. Os nad yw’r Awdurdod yn fodlon, rhoddir hysbysiad i’r busnes ynghyd â rhesymau am y penderfyniad hwnnw.  

Mae’n gyfreithiol ofynnol i’r Awdurdod ddigolledu gweithredwr y busnes bwyd gyda golwg ar unrhyw golled a gafwyd wrth i’r gweithredwr gydymffurfio â’r hysbysiad, os na wneir cais am Orchymyn o fewn y cyfnod o amser sy’n ofynnol a bod y llys yn datgan ei fod yn fodlon, ar ôl clywed y cais, bod amod y risg i iechyd wedi ei chyflawni ar yr adeg y rhoddwyd yr hysbysiad.
Caiff unrhyw gwestiwn o amheuaeth ynghylch yr hawl i iawndal, neu swm unrhyw iawndal sy’n daladwy, ei benderfynu drwy gyflafareddu.

Gellir defnyddio gweithdrefnau gwirfoddol i ddileu’r amod o risg i iechyd mewn rhai amgylchiadau. Yn gyffredinol, bydd hyn drwy ysgogiad gweithredwr y busnes bwyd lle mae’r gweithredwr yn cytuno bod risg fuan o niwed i iechyd yn bodoli, ond gall swyddog (sydd ag awdurdod i roi Hysbysiad Gwaharddiad Brys ar sail Hylendid), ei awgrymu hefyd lle mae rheswm clir i roi Hysbysiad Gwaharddiad Brys ar sail Hylendid.

Ni ddefnyddir gweithdrefnau gwirfoddol ond mewn amgylchiadau esgusodol gan gydnabod bod:

· risg y caiff safle ei ailagor heb i’r swyddog wybod na chytuno;
· nid oes cosb gyfreithiol ar wahân yn erbyn gweithredwr busnes bwyd sy’n ailagor am fusnes ar ôl cynnig cau; a
· byddai unrhyw hawl i iawndal a allai fod ar gael i fusnes pe bai Llys yn ddiweddarach yn gwrthod gwneud Gorchymyn Gwaharddiad Brys ar sail Hylendid yn cael ei golli.

Rhaid cadarnhau yn ysgrifenedig unrhyw gytundeb gwirfoddol i gau gan weithredwr / rheolwr y busnes bwyd sydd ag awdurdod i gytuno ar gam o’r fath a chan y swyddog, gydag addewid i beidio ag ailagor heb gymeradwyaeth y swyddog yn gyntaf. 

Mae pwerau a gweithdrefnau cyfochrog yn bodoli o dan Adran 12 o Ddeddf Diogelwch Bwyd 1990, a châi’r rhain eu hystyried mewn perthynas â rhai achosion o dorri safonau bwyd.   

· Gorchmynion Gwahardd
Efallai y bydd llys yn penderfynu y dylid gwneud Gorchymyn Gwahardd ar sail Hylendid, yn dilyn erlyniad llwyddiannus, i atal defnyddio rhan neu’r cyfan o’r safle bwyd, gwahardd defnyddio offer penodol, a/neu wahardd proses neilltuol, lle mae’n ystyried bod amod y risg i iechyd wedi cael ei chyflawni. Pan fydd Gorchymyn o’r fath yn cael ei roi, dilynir yr un gweithdrefnau fel ar ôl rhoi Gorchymyn Gwaharddiad Brys ar sail Hylendid.

At hynny, mae gan Lys y disgresiwn i osod Gorchymyn Gwahardd ar sail Hylendid ar berson, gan ei atal i bob pwrpas rhag rhedeg busnes bwyd.

Lle bydd hyn yn digwydd, byddwn yn hysbysu Sefydliad Siartredig Iechyd yr Amgylchedd (CIEH) am y Gorchymyn a osodwyd. Byddwn yn eu hysbysu yn dilyn unrhyw apêl, neu gan gymryd nad oes apêl, ar ôl i gyfnod apelio ddod i ben. 
Ni ellir codi Gorchymyn Gwahardd ar sail Hylendid yn erbyn person ond drwy wneud cais i’r llys. 

Pan gaiff Gorchymyn o’r fath ei godi, byddwn yn hysbysu’r CIEH am y ffaith hon ar y cyfle cyntaf. 

Mae pwerau a gweithdrefnau cyfochrog yn bodoli o dan Adran 11 o Ddeddf Diogelwch Bwyd 1990, a châi’r rhain eu hystyried mewn perthynas â rhai achosion o dorri safonau bwyd.

· Galw a Chadw Bwyd yn Ôl 
Mae erthygl 19 o Reoliad 178/2002 y CE yn gosod gofyniad ar weithredwyr busnesau bwyd i alw bwyd yn ôl a/neu gadw bwyd oddi ar y farchnad, os nad yw'n cydymffurfio â gofynion diogelwch bwyd, a hysbysu'r awdurdodau cymwys.
Pan fo cynnyrch wedi cyrraedd y defnyddiwr, mae yna rwymedigaeth ar fusnesau bwyd i hysbysu defnyddwyr am y rheswm dros dynnu'r cynnyrch yn ôl a, lle bo angen, alw cynhyrchion a gyflenwyd eisoes yn ôl.
Mae'n drosedd o dan Reoliad 4 o Reoliadau Bwyd Cyffredinol 2004 i fethu â chydymffurfio â’r gofynion hyn.

Byddwn yn cymryd cyngor, lle bo'n briodol, gan arbenigwyr perthnasol, gan gynnwys yr Asiantaeth Safonau Bwyd, i gynorthwyo gydag unrhyw benderfyniad.
· Atafaelu a Chadw Bwyd
Pan fydd bwyd heb ei gynhyrchu, ei brosesu na’i ddosbarthu yn unol â’r Rheoliadau Hylendid (fel y'u diffinnir yn Rheoliad 2 o Reoliadau Hylendid Bwyd (Cymru) 2006), caiff swyddog awdurdodedig ddefnyddio Rheoliad 27 (gweler hefyd Reoliad 23 yn hyn o beth) o'r Rheoliadau hynny i atafaelu a chadw'r bwyd (drwy ddefnyddio Adran 9 o Ddeddf Diogelwch Bwyd 1990).
Yn dilyn yr ardystiad sy'n ofynnol dan Reoliad 27, rhaid i’r swyddog awdurdodedig ddilyn y cyngor a nodir yng Nghod Ymarfer Cyfraith Bwyd mewn perthynas â’r defnydd o Adran 9 o Ddeddf Diogelwch Bwyd 1990.

At hynny, lle yr ystyrir nad yw bwyd yn cydymffurfio â’r "gofynion diogelwch bwyd" fel y’u nodir yn Adrannau 8 a 9 o Ddeddf Diogelwch Bwyd 1990, gall swyddog awdurdodedig priodol atafaelu a chadw’r bwyd yn uniongyrchol drwy ddefnyddio Adran 9 o Ddeddf Diogelwch Bwyd 1990.
Cadw
Oni bai bod angen gweithredu ar unwaith, ni wneir penderfyniad i gadw bwyd fel arfer ond os yw wedi cael ei drafod gyda'r perchennog neu'r person sy'n gyfrifol am y bwyd ac, os yn briodol, gyda’r gwneuthurwr.

Rhaid i’r Hysbysiad Cadw Bwyd gael ei lofnodi gan y swyddog awdurdodedig sy'n penderfynu cadw'r bwyd.

Pan fydd swyddog awdurdodedig wedi cyflwyno Hysbysiad Cadw Bwyd, bydd yn defnyddio barn broffesiynol i benderfynu p'un a ddylid cadw’r bwyd yn y lle y mae, ynteu ei symud i rywle arall. Os oes unrhyw amheuon ynghylch diogelwch neu ofal ymarferol am y bwyd, bydd yr Hysbysiad Cadw yn pennu’r lle y mae'r bwyd i gael ei symud iddo.

Ym mhob achos, ond yn arbennig gyda bwyd sy’n hynod o ddarfodus, bydd swyddogion yn gweithredu'n gyflym ar bob cam ac yn darparu gwybodaeth lawn i'r rheiny y mae angen iddynt gynnal dadansoddiad neu archwiliad o samplau o’r bwyd.

Os caiff bwyd ei gadw lle y cafodd ei ganfod, rhaid i'r swyddog awdurdodedig fod yn fodlon y gellir gwneud trefniadau digonol i sicrhau ei ddiogelwch ac atal pobl rhag ymyrryd ag ef, a bydd yn trefnu monitro’r bwyd bob hyn a hyn drwy gydol y cyfnod cadw. Cyn gwneud trefniadau o'r fath cymerir natur y bwyd i ystyriaeth, y swm, unrhyw berygl posibl y gall ei achosi i iechyd a pherchnogaeth y sefydliad lle y mae wedi ei leoli.
Bydd y swyddog fel rheol yn osgoi ei adael yng ngofal, neu mewn sefydliad sy’n eiddo i unrhyw berson a all gael ei erlyn am drosedd o dan y gyfraith bwyd.
Atafaelu Bwyd
Wrth ystyried a ddylid atafaelu bwyd a gadwyd, bydd swyddogion awdurdodedig yn ystyried a ellir trin y bwyd dan sylw neu ei brosesu cyn ei fwyta ac os felly, a fyddai’r bwyd, ar ôl ei drin neu ei brosesu, yn iach ac yn llesol ac yn bodloni gofynion diogelwch bwyd.

Dan yr amgylchiadau hyn, bydd angen i’r swyddog awdurdodedig a'r perchennog neu’r person sy'n rheoli'r bwyd gytuno ar y trefniadau ar gyfer trin neu brosesu’r bwyd a rhaid cael ymgymeriad ysgrifenedig, wedi'i lofnodi.

Rhaid i unrhyw drefniant sy'n golygu symud bwyd i ardal Awdurdod Bwyd arall ar gyfer ei drin neu ei brosesu gael ei dderbyn gan yr Awdurdod Bwyd sy’n ei dderbyn 
cyn cyflawni'r cytundeb. Dylid trefnu i’r Awdurdod Bwyd hwnnw gymryd camau i sicrhau bod y gwaith prosesu neu drin yn cael ei gyflawni, gan gynnwys cyflwyno Hysbysiad Cadw Bwyd os yw hynny'n briodol. Os bydd yr Awdurdod Bwyd sy'n derbyn yn methu â derbyn y cyfrifoldeb am sicrhau bod y bwyd yn cael ei brosesu neu ei drin yn gywir, ni ddylai’r trefniant fynd yn ei flaen.
Oni bai bod paragraffau blaenorol yr adran hon yn berthnasol, neu os bydd defnyddio gweithdrefnau gwirfoddol yn fwy addas, caiff bwyd ei atafaelu os bydd gan swyddog awdurdodedig dystiolaeth nad yw'n bodloni gofynion diogelwch bwyd.

Pan gaiff bwyd ei atafaelu, rhoddir hysbysiad ysgrifenedig o’r atafaelu cyn gynted ag y bo'n rhesymol ymarferol. Bydd yr hysbysiad hwn yn cynnwys manylion am fath a swm y bwyd sydd wedi ei atafaelu, gan gynnwys unrhyw farciau gwahaniaethol, codau, dyddiadau ac yn y blaen.
Os bydd tystiolaeth neu wybodaeth yn dangos y dylid atafaelu bwyd sydd wedi ei gadw eisoes, bydd y swyddog yn cyflwyno Hysbysiad Condemnio Bwyd, yn rhoi rhybudd o'r bwriad i fynd â’r bwyd gerbron Ynad Heddwch a gwneud cais iddo gael ei gondemnio.

Rhoddir Hysbysiad Condemnio Bwyd i'r person sy'n gyfrifol am y bwyd pan fydd y swyddog yn bwriadu i Ynad Heddwch ymdrin â’r bwyd. Gellir rhoi’r hysbysiad i berchennog y bwyd hefyd.

Dylai Ynad Heddwch ymdrin â bwyd wedi'i atafaelu cyn gynted ag y bo'n rhesymol ymarferol, o fewn 2 ddiwrnod fel arfer, ond hwy os bydd angen mwy o amser i sicrhau bod partïon yn bresennol ac yn cael eu cynrychioli os ydynt yn dewis hynny. Dylai Ynad Heddwch ymdrin â bwyd hynod ddarfodus ar y cyfle cyntaf.

Rhoddir cyfle i’r person sy'n gyfrifol am y bwyd, neu’r perchennog, i fod yn bresennol a chael ei gynrychioli os yw’n dymuno, pan fydd yr Ynad Heddwch yn ymdrin â’r bwyd, er na ddylid gohirio gweithredu os na ellir olrhain y perchennog na chysylltu ag ef.

Mae’n bwysig bod y perchennog neu'r person sy'n gyfrifol am y bwyd, yn cael y cyfle i fod yn bresennol a chaiff y ffaith fod yr hysbysiad am y gwrandawiad wedi ei gyflwyno ei dogfennu a’i chadw i ddangos i’r Llys bod hyn yn wir.

Bydd y swyddog awdurdodedig yn sicrhau parhad tystiolaeth, p’un a fydd yna erlyniad dilynol neu beidio, a bydd yn gwneud pob ymdrech i beidio â gadael y bwyd sydd wedi'i atafaelu heb ei oruchwylio.

Ymdrin â Sypiau, Lotiau neu Lwythi o Fwyd

Lle mae unrhyw fwyd sy'n anniogel yn ffurfio rhan o swp, lot neu lwyth o fwyd o'r un dosbarth neu ddisgrifiad, rhaid rhagdybio bod yr holl fwyd yn y swp, y lot neu’r llwyth hwnnw yn anniogel hefyd, oni bai, yn dilyn asesiad manwl, nad oes tystiolaeth fod gweddill y swp, y lot neu’r llwyth yn anniogel.

Os oes swm o fwyd o fathau neu sypiau gwahanol yn cael ei gadw, bydd y swyddog awdurdodedig yn rhoi Hysbysiad Cadw Bwyd ar wahân ar gyfer pob math neu swp.

Wrth ystyried a ddylid atafaelu neu gadw swp, lot neu lwyth dylai'r swyddog awdurdodedig gymryd i ystyriaeth:

· y dystiolaeth sydd ar gael;

· natur yr halogiad;

· natur a chyflwr unrhyw gynhwysydd sy'n dal y bwyd;

· y risg i iechyd;

· swm y bwyd dan sylw mewn perthynas ag unrhyw samplu a gafodd ei gynnal.
Tynnu’r Hysbysiad Cadw Bwyd yn ôl
Bydd y swyddog awdurdodedig yn gweithredu cyn gynted â phosibl pan fydd tystiolaeth neu wybodaeth yn dangos y gellir rhyddhau bwyd a gadwyd, ac o fewn 21 diwrnod beth bynnag. Dylid cyflwyno hysbysiad yn datgan bod yr Hysbysiad Cadw Bwyd wedi cael ei dynnu’n ôl. 

Caiff y penderfyniad i dynnu'r Hysbysiad Cadw Bwyd yn ôl ei wneud naill ai gan y swyddog a roddodd yr hysbysiad yn wreiddiol neu a gychwynnodd yr achos neu gan swyddog arall gyda phrofiad perthnasol. 

Caiff hysbysiad yn datgan tynnu'r Hysbysiad Cadw Bwyd yn ôl ei gyflwyno cyn gynted â phosibl i atal dirywiad posibl y bwyd. Nid oes rhaid i’r hysbysiad gael ei gyflwyno gan y swyddog a wnaeth y penderfyniad, ond gall unrhyw swyddog awdurdodedig ei gyflwyno.

Gweithdrefnau gwirfoddol

Gellir defnyddio gweithdrefnau gwirfoddol i waredu bwyd, nad yw'n addas i'w fwyta gan bobl, o'r gadwyn fwyd naill ai ar gais perchennog y bwyd neu ar awgrym y swyddog awdurdodedig pan fydd perchennog y bwyd yn cytuno nad yw’r bwyd yn addas i’w fwyta gan bobl.

Rhoddir derbynneb am fwyd a gaiff ei ildio'n wirfoddol i'w ddinistrio. Bydd y dderbynneb yn dangos bod y bwyd wedi ei ildio’n wirfoddol ar gyfer ei ddinistrio a bydd wedi ei llofnodi gan y swyddog awdurdodedig a'i chydlofnodi gan y person sy'n ildio'r bwyd yn y drefn honno.

Rhaid cofnodi amser, lleoliad a dull dinistrio'r bwyd ar gopi’r swyddfa gan y swyddog awdurdodedig maes o law a’i gadw.

Efallai, fel rhan o’r ildio gwirfoddol, y byddwn yn ceisio cael cytundeb gan y perchennog i dalu costau rhesymol dinistrio neu waredu.

Dinistrio neu Waredu Bwyd

Rydym yn gyfrifol am sicrhau bod bwyd a atafaelwyd neu a ildiwyd yn wirfoddol yn cael ei ddinistrio a gwneir trefniadau i’r bwyd gael ei oruchwylio hyd nes y gellir ymdrin ag ef yn y modd priodol.

Os yw'n bosibl ac os yw'n debygol y bydd rhywfaint o oedi cyn dinistrio, caiff y bwyd ei anffurfio er mwyn atal unrhyw bosibilrwydd iddo gael ei ddychwelyd i'r

gadwyn fwyd.

Byddwn yn sicrhau dinistrio'r bwyd yn llwyr drwy ei losgi neu ryw ddull priodol arall, neu, os nad yw dinistrio llwyr yn bosibl, ei anffurfio i’r fath raddau fel na allai’r bwyd fyth ddychwelyd i'r gadwyn fwyd, gan roi sylw i ofynion deddfwriaeth gwaredu gwastraff berthnasol.

Rhaid cael copi o'r nodyn trosglwyddo gwastraff a'i gadw ar ffeil ar gyfer unrhyw fwyd sydd wedi'i waredu gan gontractwr gwaredu gwastraff trwyddedig o dan y trefniadau hyn.

· Hysbysiadau Camau Adfer
Mae cyflwyno Hysbysiad Camau Adfer, o dan Reoliad 9 o Reoliadau Hylendid Bwyd (Cymru) 2006, ar gael i’w ystyried os oes unrhyw un o ofynion y Rheoliadau Hylendid (fel y'u diffinnir gan Reoliad 2 o Reoliadau Hylendid Bwyd (Cymru) 2006) yn cael ei dorri neu os yw arolygiad o dan y Rheoliadau Hylendid yn cael ei lesteirio.

Fodd bynnag, lle bo modd, bydd swyddogion yn ceisio cywiro diffyg cydymffurfio drwy ddull graddedig o orfodi, gan gynnwys lle bo angen defnyddio darpariaethau Hysbysiad Gwella Hylendid cyn dechrau unrhyw gamau gorfodi eraill.

Mae Hysbysiad Camau Adfer yn darparu'n benodol ar gyfer gwahardd defnyddio unrhyw offer neu unrhyw ran o'r sefydliad; gosod amodau ar, neu wahardd, unrhyw broses; ac mae hefyd yn caniatáu i gyflymder gweithrediad gael ei arafu neu ei atal yn gyfan gwbl.

Yn ymarferol, byddai’n cael ei ystyried pe bai trosedd barhaus yn gofyn am weithredu brys oherwydd risg i ddiogelwch bwyd neu pan fyddai mesurau adfer wedi cael eu hanwybyddu gan weithredwr y busnes bwyd a bod risg i iechyd y cyhoedd.
Cyn gynted ag y byddai’r camau a bennwyd yn yr hysbysiad wedi cael eu cymryd, byddai'r hysbysiad yn cael ei dynnu'n ôl, drwy gyfrwng hysbysiad ysgrifenedig arall.

Os bydd swyddog awdurdodedig yn ystyried ei bod yn angenrheidiol cyflwyno Hysbysiad Camau Adfer oherwydd yr amodau neu'r arferion a ganfuwyd wrth arolygu sefydliad, yn amodol ar gymeradwyaeth o dan Reoliad 853/2004, ystyrir hefyd a ddylid cadw bwyd yn y sefydliad i gael ei archwilio, drwy gyfrwng Hysbysiad Cadw.

· Hysbysiadau Cadw (mewn safleoedd “cymeradwy”)
Mae Rheoliad 9 o Reoliadau Hylendid Bwyd (Cymru) 2006, yn gwneud darpariaeth bellach ar gyfer cadw unrhyw fwyd, gan gynnwys cymryd samplau i ddibenion archwilio, drwy gyflwyno Hysbysiad Cadw.

Nid yw'r ddarpariaeth hon ar gael ond mewn perthynas â bwyd mewn sefydliadau a gymeradwywyd o dan Reoliad 853/2004.
Yn ymarferol, bydd cadw bwyd yn cael ei ystyried lle y ceir arwyddion neu amheuon bod bwyd mewn sefydliad yn anniogel, a bod archwiliad felly yn angenrheidiol, gan gynnwys cymryd samplau.

Unwaith yr ydym wedi cael canlyniadau'r archwiliad, yn cadarnhau diogelwch y bwyd neu fel arall, byddwn naill ai'n atafaelu’r bwyd ac yn gwneud cais i Ynad Heddwch am iddo gael ei gondemnio, neu, os bernir bod y bwyd yn ddiogel, byddwn yn tynnu'r Hysbysiad Cadw yn ôl drwy gyfrwng hysbysiad ysgrifenedig pellach.

· Atal dros dro neu dynnu cymeradwyaeth neu gymeradwyaeth amodol yn ôl (yn achos safle ‘cymeradwy)

Dylid mabwysiadu dull graddedig o orfodi wrth ystyried atal cymeradwyaeth dros dro a thynnu cymeradwyaeth yn ôl, fel y dylid yn gyffredinol gyda meysydd eraill o orfodi cyfraith bwyd, gan ystyried yr holl opsiynau gorfodi eraill sydd ar gael i gywiro tramgwyddiadau yn gyntaf.

Yn unol ag Erthygl 31(2)(e) o Reoliad (CE) Rhif 882/2004, byddai atal cymeradwyaeth neu gymeradwyaeth amodol dros dro neu dynnu cymeradwyaeth yn ôl, fodd bynnag, yn cael ei ystyried pe câi diffygion difrifol eu canfod neu os bu rhaid inni roi terfyn ar y cynhyrchu mewn sefydliad dro ar ôl tro ac nid yw gweithredwr y busnes bwyd yn gallu rhoi sicrwydd digonol ynghylch cynhyrchu yn y dyfodol.

Er mwyn sicrhau dull gweithredu cyson ar draws ein Gwasanaeth, pan fydd swyddog sy’n arolygu o'r farn y dylid atal cymeradwyaeth, dros dro neu yn llwyr, neu na ddylid newid cymeradwyaeth amodol yn gymeradwyaeth lawn rhaid trafod y canfyddiadau, lle bynnag y bo modd, gyda’r swyddog arweiniol ar gyfer sector y cynnyrch penodol, fydd yn meddu ar wybodaeth ddatblygedig a throsolwg o'r sector.
Pe bai’r swyddog arweiniol yn cytuno â chasgliad y swyddog arolygu, byddent yn dwyn y mater i sylw swyddog uwch perthnasol, fel arfer Swyddog Arweiniol yr Awdurdod ar gyfer Diogelwch Bwyd neu, fel arall, Rheolwr Amddiffyn y Cyhoedd (Iechyd ac Amddiffyn Defnyddwyr), ynghyd ag unrhyw dystiolaeth i ategu eu casgliad.

Y Swyddog Arweiniol ar gyfer Diogelwch Bwyd neu, fel arall, Rheolwr Amddiffyn y Cyhoedd (Iechyd ac Amddiffyn Defnyddwyr), sy’n gyfrifol am awdurdodi camau gweithredu.

Yn ymarferol, efallai y byddwn yn atal cymeradwyaeth sefydliad dros dro os gall gweithredwr y busnes bwyd warantu y bydd yn datrys y diffygion o fewn amser rhesymol, ac os felly rhaid cytuno ar amserlen resymol pan gaiff y diffygion eu cywiro a rhaid i weithredwr y busnes bwyd warantu y caiff y diffygion eu cywiro. Os na fydd yn cwrdd â’r terfynau amser cytunedig gwneir penderfyniad a ddylid cytuno ar estyniad pellach, os yw gwaith wedi datblygu'n foddhaol ar y cyfan, neu fel arall symud i dynnu cymeradwyaeth yn ôl.

Caiff unrhyw berson, a dramgwyddir gan benderfyniad yr awdurdod cymeradwyo, apelio i Lys yr Ynadon o fewn un mis i'r dyddiad y cyflwynwyd yr hysbysiad am y penderfyniad i weithredwr y busnes bwyd.
Pan fo person yn apelio yn erbyn penderfyniad i dynnu cymeradwyaeth yn ôl neu wrthod cymeradwyaeth, ac ef oedd, yn union cyn y gwrthodiad neu’r tynnu'n ôl, yn rhedeg sefydliad y busnes bwyd, efallai y gall barhau i ddefnyddio'r sefydliad tra'n disgwyl am ganlyniad yr apêl, yn amodol ar unrhyw amodau a osodwyd arno gan yr awdurdod cymeradwyo er mwyn amddiffyn iechyd y cyhoedd.

Nid yw'r ddarpariaeth hon yn ymestyn i apeliadau yn erbyn atal cymeradwyaeth dros dro, a fydd yn dod i rym ar unwaith.
Pan fydd swyddog arolygu yn ystyried bod parhau i ddefnyddio’r sefydliad yn y cyfnod hyd nes y penderfynir yr apêl yn achosi risg i iechyd, bydd y swyddog yn ystyried defnyddio gweithdrefnau Gwaharddiad Brys ar sail Hylendid, y gellir eu defnyddio er gwaethaf y ffaith fod apêl yn cael ei gwneud.
· Hysbysiadau Cosb Benodedig (am droseddau o dan Ddeddf Sgorio Hylendid (Cymru) 2013

Mae Deddf Sgorio Hylendid Bwyd (Cymru) 2013 a Rheoliadau a wnaed oddi tani yn sefydlu nifer o ofynion sy'n ymwneud ag arddangos a chyfleu sgoriau hylendid bwyd. 

Pan fo gan swyddog reswm i gredu bod person wedi cyflawni trosedd o dan y Ddeddf neu'r Rheoliadau ategol, caiff y swyddog roi Hysbysiad Cosb Benodedig (HCB) i'r person hwnnw, ar ôl ceisio canfod yn gyntaf a oes yna esgus rhesymol am beidio ag arddangos.
Lle mae'n ymddangos bod yna 'esgus rhesymol' bydd y swyddog yn rhoi cyngor a chymorth ynghylch yr hyn y mae'n rhaid i’r busnes ei wneud i gydymffurfio.

Lle bydd diffyg cydymffurfio yn parhau, er gwaethaf unrhyw gyngor a gynigir, ac nad oes esgus rhesymol am y diffyg parhaus neu aml am beidio ag arddangos, rhoddir Hysbysiad Cosb Benodedig. 

Ar ôl nodi a mynd i’r afael â’r diffyg cydymffurfio, caiff cydymffurfio o hynny ymlaen ei fonitro ac os canfyddir toriadau pellach, ystyrir cynyddu’r camau gorfodi h.y. rhoi HCB ar ôl rhoi cyngor, neu erlyniad os cafodd HCB ei roi o'r blaen.

Lle y ceir methiant bwriadol neu barhaus i gydymffurfio â gofynion y Ddeddf, efallai y bydd yr Awdurdod yn penderfynu cychwyn achos cyfreithiol heb roi Hysbysiad Cosb Benodedig yn gyntaf.
Er mwyn sicrhau defnydd cyson o’r Hysbysiadau Cosb Benodedig hyn o fewn yr Awdurdod, caiff y mater arfaethedig o roi Hysbysiad Cosb Benodedig ei drafod gyda’r Prif Swyddog Iechyd Amgylcheddol (Diogelwch Bwyd), neu Reolwr Amddiffyn y Cyhoedd (Iechyd ac Amddiffyn Defnyddwyr).

Bydd Hysbysiad Cosb Benodedig yn nodi'r amgylchiadau a arweiniodd at y toriad honedig, gan esbonio pam y digwyddodd y drosedd. Bydd hefyd yn nodi bod gan y person hawl i sefyll prawf am y drosedd honedig, ac esbonio sut y gellir arfer yr hawl honno.
Rhaid talu'r swm llawn yn yr Hysbysiad Cosb Benodedig (£200) o fewn 28 diwrnod sy'n dechrau ar y diwrnod y cyflwynwyd yr hysbysiad. Fodd bynnag, mae swm gostyngol (£150) yn daladwy os ceir taliad o fewn cyfnod o 14 diwrnod. Os na fydd y diwrnod olaf yn disgyn ar ddiwrnod gwaith caiff y cyfnod hwn ei ymestyn i’r diwrnod gwaith nesaf.
Fel arall, gall y person y rhoddwyd yr HCB iddo ddewis sefyll ei brawf am y drosedd. Rhaid gwneud y cais hwn i'r awdurdod cyn diwedd y cyfnod a ganiateir ar gyfer talu. Gall y person dan sylw newid ei feddwl a thalu'r gosb ar unrhyw adeg o fewn y cyfnod a ganiateir ar gyfer talu.

· Rhybuddion Syml
Gellir cynnig rhybudd syml fel dewis yn lle erlyniad mewn rhai amgylchiadau penodol. Caiff ei weinyddu yn unol â’r fersiwn gyfredol o 'Rhybuddion syml i droseddwyr sy'n oedolion' y Weinyddiaeth Gyfiawnder. 

 

Diben rhybudd syml yw:

 

· cynnig ymateb cymesur i droseddu ar lefel isel lle mae'r troseddwr wedi cyfaddef i'r drosedd;

· sicrhau cyfiawnder cyflym, syml ac effeithiol sy'n cael effaith ataliol;

· cofnodi ymddygiad troseddol yr unigolyn ar gyfer cyfeirio ato o bosibl mewn achos troseddol yn y dyfodol neu mewn archwiliad cofnod troseddol neu archwiliadau eraill tebyg;

· lleihau'r tebygolrwydd o aildroseddu;

· cynyddu’r amser y mae swyddogion yn ei dreulio yn ymdrin â throseddau mwy difrifol, a lleihau’r amser y mae swyddogion yn ei dreulio yn cwblhau gwaith papur a mynychu’r llys, gan leihau’r baich ar y llysoedd yr un pryd.
	Er mwyn diogelu buddiannau'r sawl a amheuir, rhaid i’r amodau canlynol gael eu cyflawni cyn rhoi rhybudd syml:
 
· Rhaid cael digon o dystiolaeth fod y troseddwr yn euog i roi gobaith realistig o euogfarn mewn perthynas â phob trosedd; ac
· mae’r troseddwr wedi cyfaddef ei fod yn euog mewn ffordd glir a dibynadwy, ar lafar neu yn ysgrifenedig; ac
· nid oes unrhyw amddiffyniad wedi ei godi mewn perthynas ag unrhyw dramgwydd sydd wedi ei gynnwys yn y rhybudd; ac
· mae cynnig rhybudd syml fel dewis gwahanol i erlyniad er budd y cyhoedd; a
· rhaid i'r troseddwr gydsynio â’r rhybudd syml fel dewis gwahanol i erlyniad; ac
· mae'n rhaid i'r troseddwr ddeall arwyddocâd derbyn rhybudd syml. 



Lle mae unigolyn/menter yn gwrthod y cynnig o rybudd syml, bydd y mater fel arfer yn cael ei drin drwy erlyniad.
 

Lle mae'n briodol gwneud hynny, yn unol â’r polisi hwn, gellir rhoi Rhybudd Syml yn ogystal â rhoi hysbysiadau statudol eraill er mwyn sicrhau’r gydymffurfiaeth angenrheidiol.

· Erlyn
Er mai ein diben sylfaenol yw sicrhau bod gweithredwyr busnesau bwyd yn rheoli peryglon yn effeithiol, gan atal niwed, mae erlyn yn rhan hanfodol o orfodi.

Caiff y penderfyniad i erlyn neu beidio ei gymryd ar y cyfle cyntaf, gan gymryd i ystyriaeth prawf y dystiolaeth, a’r ffactorau perthnasol o ran budd y cyhoedd sydd wedi eu hegluro gan Gyfarwyddwr Erlyniadau Cyhoeddus yn y Cod ar gyfer Erlynwyr y Goron. 

Ni fydd erlyniad yn mynd rhagddo oni fydd digon o dystiolaeth i roi posibilrwydd rhesymol o euogfarn ac y byddai erlyniad er budd y cyhoedd. 
Lle bo’r amgylchiadau yn cyfiawnhau hynny, a lle mae’r dystiolaeth ar gael i gefnogi achos, gallwn erlyn heb roi rhybudd ymlaen llaw na meddwl am gosbau gwahanol.
Lle bo’n briodol i wneud hynny, yn unol â’r polisi hwn, gellir cychwyn erlyniad yn ychwanegol at roi hysbysiadau statudol eraill i ddibenion sicrhau’r gydymffurfiaeth angenrheidiol.
	Os bodlonir y profion uchod, cychwynnir erlyniad fel rheol yn dilyn ymchwiliad neu gyswllt rheoliadol arall pan fydd un neu ragor o’r amgylchiadau canlynol yn berthnasol:

· Mae difrifoldeb trosedd honedig, ynghyd â difrifoldeb unrhyw niwed gwirioneddol neu bosibl, yn ei gyfiawnhau. Mae’n cynnwys pob achos lle mae marwolaeth wedi digwydd o ganlyniad i dorri deddfwriaeth.  Byddai troseddau o natur lai difrifol y disgwylid iddynt arwain at gosb enwol yn ffactor yn erbyn erlyn.
· Cafwyd methiannau difrifol mewn rheoli (h.y. lle y canfuwyd bod rheolaeth diogelwch bwyd a/neu safonau gweithredwr busnes bwyd yn is o lawer na'r hyn sy'n ofynnol yn ôl y gyfraith ac yn arwain at risg sylweddol).
· Mae’n briodol yn yr amgylchiadau fel ffordd o dynnu sylw cyffredinol at yr angen i gydymffurfio â’r gyfraith a chynnal y safonau sy’n ofynnol yn ôl y gyfraith, ac mae’n bosibl i euogfarn ddarbwyllo eraill rhag methiannau cyffelyb i gydymffurfio â’r gyfraith. Lle bo troseddau, gan gynnwys rhai o natur lai difrifol, yn gyffredin mewn ardal, efallai y bydd erlyniad yn briodol er mwyn tynnu sylw at yr angen i gydymffurfio.
· Mae cofnod cyffredinol ac agwedd y troseddwr yn ei gyfiawnhau. Bydd hyn yn cynnwys sefyllfaoedd lle mae gwybodaeth ffug wedi cael ei rhoi yn fwriadol, neu lle bu ymgais i dwyllo, mewn perthynas â mater sy’n achosi perygl sylweddol a’r sefyllfaoedd hynny lle mae swyddogion awdurdodedig wedi cael eu rhwystro’n fwriadol wrth iddynt gyflawni eu dyletswyddau yn gyfreithlon. Lle mae swyddogion awdurdodedig wedi bod yn wrthrych ymosodiad, byddwn yn gofyn am gymorth yr heddlu, gyda golwg ar erlyn troseddwyr.

· Mae gofynion diogelwch bwyd a/neu safonau bwyd wedi eu hanwybyddu mewn ffordd ryfygus. Bydd hyn yn cynnwys sefyllfaoedd lle mae camweithredu sy'n arwain at risg sylweddol wedi parhau er gwaethaf rhybuddion perthnasol. Ar y llaw arall, pan ystyrir bod trosedd wedi'i chyflawni o ganlyniad i gamgymeriad gwirioneddol neu gamddealltwriaeth, efallai na fyddai'n briodol erlyn. Fodd bynnag, rhaid cydbwyso hyn yn erbyn difrifoldeb y drosedd.
· Mae rheoliadau wedi eu torri’n aml neu bu cydymffurfio gwael parhaus. Yn ymarferol, mae hyn yn ymwneud â thoriadau dro ar ôl tro sy’n achosi risg sylweddol, a chydymffurfiaeth wael gyson a sylweddol. Bydd euogfarnau a rhybuddion blaenorol o arwyddocâd arbennig. 
· Bu methiant i gydymffurfio â rhybudd neu hysbysiad ysgrifenedig a roddwyd. Mae’n cynnwys unrhyw fethiant i gydymffurfio â Hysbysiad Gwella Hylendid neu Hysbysiad Camau Adfer neu Hysbysiad Gwaharddiad Brys ar sail Hylendid, neu aildorri rheoliad oedd yn destun rhybudd syml, neu fethiant i dderbyn rhybudd syml.
Rhoddir ystyriaeth, fodd bynnag, i:

· Barodrwydd y troseddwr i atal achos tebyg rhag digwydd eto.
· Y tebygolrwydd o lwyddiant amddiffyniad diwydrwydd dyledus neu amddiffyniad arall.
· Yr esboniad a gynigir gan y troseddwr.
· Gallu tystion i gydweithredu.
· Unrhyw sylwadau gan Awdurdod Sylfaenol, Cartref a/neu Wreiddiol neu Awdurdod Arweiniol, fel y bo'n berthnasol.



Er bod y ddeddfwriaeth yn gosod y cyfrifoldeb sylfaenol am gydymffurfio cyfreithiol ar weithredwr y busnes bwyd, wrth benderfynu pwy i’w erlyn, rhoddir ystyriaeth i’r rôl a chwaraewyd gan yr holl bersonau oedd â rhan mewn cyflawni’r drosedd. Pan fo cyflawni’r drosedd yn ganlyniad gweithred neu ddiffyg gweithredu person gwahanol i weithredwr y busnes bwyd, wedyn, yn unol â Rheoliad 10 o Reoliadau Hylendid Bwyd (Cymru) 2006, ac Adran 20 o Ddeddf Diogelwch Bwyd 1990, gellir dwyn achos cyfreithiol yn erbyn y person hwnnw, p’un a ddygir achos yn erbyn gweithredwr y busnes bwyd neu beidio.
Yn benodol, pan fo trosedd wedi cael ei chyflawni gan gorff corfforaethol, yn unol â Rheoliad 18 o Reoliadau Hylendid Bwyd (Cymru) 2006, ac Adran 36 o Ddeddf Diogelwch Bwyd 1990, rhoddir ystyriaeth i’r gadwyn reoli a'r rhan a chwaraewyd gan unigolion allweddol. Os profir bod trosedd wedi ei chyflawni gyda chydsyniad neu ymoddefiad, neu i'w phriodoli i unrhyw esgeulustod ar ran unrhyw gyfarwyddwr, rheolwr, ysgrifennydd neu swyddog tebyg arall yn y corff corfforaethol, neu unrhyw berson a oedd yn honni gweithredu yn unrhyw swyddogaeth o'r fath, ystyrir ei fod ef neu hi yn ogystal â’r corff corfforaethol yn euog o'r drosedd honno a gallai gael ei erlyn yn unol â hynny.

Mewn achosion sy’n ddigon difrifol, a phan ddaw y cyfle, byddwn yn awgrymu i ynadon y gallai trosedd fod mor ddifrifol fel y gallent anfon yr achos i gael ei glywed neu ei ddedfrydu yn yr uchel lys lle y gellir rhoi cosbau uwch. Wrth ystyried pa sylwadau i’w gwneud, byddwn yn rhoi sylw i arweiniad y Llys Apêl.
At hynny, pan fo'n briodol, byddwn yn dwyn i sylw'r llys yr holl ffactorau sy'n berthnasol i benderfyniad y llys ynghylch pa ddedfryd sy'n briodol ar gollfarn, gan gyfeirio at Ganllaw Diffiniol y Cyngor Dedfrydu ar ‘Droseddau Iechyd a Diogelwch, Dynladdiad Corfforaethol a Diogelwch Bwyd a Throseddau Hylendid’, lle bo'n berthnasol. 
At hynny, mae'n bolisi gennym geisio adennill y costau llawn am ymchwiliadau sy'n arwain at erlyn.

Cyhoeddusrwydd
Byddwn yn ymateb i ymholiadau’r wasg ynghylch cyhuddiadau sydd wedi eu gosod gerbron y llys a byddwn yn rhoi gwybodaeth ffeithiol lle bo hynny'n bosibl. Wrth wneud hynny, cymerir gofal i osgoi unrhyw gyhoeddusrwydd a allai amharu ar dreial teg.
Byddwn yn rhoi cyhoeddusrwydd i unrhyw gollfarn a allai fod yn gyfrwng i dynnu sylw at yr angen i gydymffurfio â gofynion diogelwch bwyd a/neu ofynion safonau, neu’n fodd i atal unrhyw un sy'n cael ei demtio i anwybyddu ei gyfrifoldebau o dan gyfraith bwyd.

Bydd gwybodaeth am y collfarnau hyn (ac am gamau gorfodi eraill a gymerwyd) ar gael os gofynnir.
Sicrhau Cysondeb o ran Gorfodi
Ni fyddwn yn awdurdodi ond swyddogion sy’n meddu ar y cymwysterau, yr hyfforddiant a’r profiad addas mewn perthynas â diogelwch bwyd a gorfodi safonau. Bydd swyddogion sydd newydd eu penodi yn dilyn rhaglen briodol o hyfforddiant a goruchwyliaeth, yn unol â gofynion Cod Ymarfer Cyfraith Bwyd a gweithdrefnau mewnol.
Yn ogystal, mae’n ofynnol i swyddogion weithio yn unol â set o brotocolau a gweithdrefnau ysgrifenedig.

Wrth ystyried a gydymffurfiwyd â’r gyfraith neu beidio, bydd swyddogion awdurdodedig yn talu sylw i'r gofynion perthnasol yng Nghod Ymarfer statudol diweddaraf Cyfraith Bwyd (Cymru); arweiniad a nodir yng Nghanllawiau Ymarfer diweddaraf Cyfraith Bwyd (Cymru); Canllawiau’r Diwydiant yn y DU ynghylch Arferion Hylendid Da; arweiniad a gyhoeddwyd gan yr Asiantaeth Safonau Bwyd (Cymru), Swyddfa Diogelwch Cynnyrch a Safonau a LACORS (lle bônt yn dal yn berthnasol ac yn briodol); codau ymarfer perthnasol y diwydiant; a llenyddiaeth dechnegol briodol, gan ddefnyddio barn synhwyrol am faint y risgiau a'r ymdrech a wnaed i'w gwrthsefyll.

Bydd gofynion y Polisi Gorfodi hwn yn llywio penderfyniadau gorfodi. 

Er mwyn sicrhau bod y dehongliad o'r gofynion a'r dull o orfodi yn parhau'n briodol ac yn gyson o fewn yr Awdurdod, mae swyddogion yn cael eu monitro’n rheolaidd yn unol â gweithdrefn fonitro fewnol. Fel rhan o'r broses hon, caiff cofnodion arolygu a cheisiadau am wasanaeth eu hadolygu a chynhelir ymweliadau gyda swyddogion. At hynny, caiff hysbysiadau statudol eu hadolygu gan gymheiriaid cyn eu cyhoeddi lle bynnag y bo hynny'n bosibl.

Ymhellach, caiff penderfyniadau i gynnig rhybudd syml ac erlyn am droseddau cyfraith bwyd eu hystyried gan Reolwr Amddiffyn y Cyhoedd (Iechyd a Diogelu Defnyddwyr) a Phennaeth Amddiffyn y Cyhoedd a’u hawdurdodi gan y Cyfarwyddwr Datblygu, yn unol â Phrotocol Erlyn Is-adran Amddiffyn y Cyhoedd.

Yn genedlaethol, ceir trefniadau ar gyfer cydgysylltu safonau gorfodi drwy'r Asiantaeth Safonau Bwyd a’r Swyddfa ar gyfer Diogelwch Cynnyrch a Safonau.

Sicrheir cysondeb ar draws awdurdodau lleol drwy gyfrwng Grwpiau Gorchwyl Rhanbarthol a Phaneli cenedlaethol o Arbenigwyr. Cysylltir â chyrff gorfodi perthnasol eraill hefyd fel bo angen.

Darperir cyngor a chefnogaeth ynghylch ymchwilio i achosion o dwyll bwyd gan Uned Twyll Bwyd Cymru.

Fel y nodir uchod, cyn cymryd camau gorfodi ‘ffurfiol' yn erbyn cwmni sy’n ddarostyngedig i bartneriaeth Awdurdod Sylfaenol (yn uniongyrchol neu yn gydgysylltiedig) ar gyfer yr ardal/oedd sydd wedi eu cynnwys, byddwn yn ymgynghori â’r Awdurdod Sylfaenol. Fel rheol mae'r ddyletswydd hon i ymgynghori yn ymwneud â gorfodi statudol yn unig (ac eithrio lle bo angen gweithredu ar unwaith i amddiffyn iechyd y cyhoedd), er y bydd hefyd yn cynnwys sefyllfaoedd lle mae camau gorfodi anstatudol yn dangos y bydd camau cyfreithiol yn cael eu hystyried am fethu â dilyn unrhyw gyfarwyddyd a roddir.

Er mwyn sicrhau cysondeb, lle rydym yn bwriadu dilyn camau anffurfiol yn erbyn busnes ac efallai y bydd y camau hyn yn effeithio ar unrhyw gyngor a roddir yn ganolog i'r cwmni gan ei Awdurdod Sylfaenol, ymgysylltir â’r Awdurdod Sylfaenol eto cyn cymryd camau gweithredu.

Bydd cynllun yr Awdurdod Sylfaenol yn gweithredu ochr yn ochr â threfniadau partneriaeth anstatudol eraill a sefydlwyd o dan Egwyddor Awdurdod Cartref LACORS, y bydd y swyddogion yn talu sylw iddi. Yn benodol, bydd cyswllt gyda'r Awdurdod Cartref yn digwydd lle y gallai camau gorfodi effeithio ar unrhyw bolisïau a/neu weithdrefnau y cytunwyd arnynt yn ganolog.

Cwynion
Ymchwilir i gwynion ynglŷn â’r gwasanaeth yn unol â pholisi 'Cwynion, Canmoliaeth ac Awgrymiadau' y Cyngor. Mae'r polisi hwn i’w weld ar wefan y Cyngor yn www. pembrokeshire.gov.uk.

Dylid gwneud cwynion yn y lle cyntaf i Reolwr Amddiffyn y Cyhoedd (Iechyd ac Amddiffyn Defnyddwyr), ac fe’u hystyrir ganddo:
Manylion cyswllt:

Rheolwr Amddiffyn y Cyhoedd (Iechyd ac Amddiffyn Defnyddwyr)

Is-adran Amddiffyn y Cyhoedd
Cyngor Sir Penfro

Neuadd y Sir

Hwlffordd

SA61 1TP

Ffôn: (01437) 775636

Rhif Ffacs: (01437) 775494

e-bost:  foodsafety@pembrokeshire.gov.uk*

*Cyfrif e-bost cyffredinol a ddefnyddir gan yr holl swyddogion bwyd

Caiff y rhan fwyaf o gwynion eu setlo yn y modd hwn, ar unwaith yn aml.

Mewn achosion o gamweinyddu, gellir gwneud cwynion hefyd i Ombwdsmon Llywodraeth Leol Cymru.

Gorfodi gyda golwg ar y Safleoedd hynny y mae gan y Cyngor fuddiant ynddynt 

Cydnabyddir y gall buddiannau wrthdaro mewn safle lle mae'r Cyngor yn gyfrifol am orfodi cyfraith bwyd ac y mae ganddo hefyd fuddiant perchnogaeth neu reolaeth. Mae enghreifftiau o safleoedd o'r fath yn cynnwys ffreuturau swyddfeydd, ysgolion, cartrefi gofal, canolfannau hamdden ac yn y blaen sy’n cael eu rhedeg gan yr Awdurdod Lleol.
	Er mwyn sicrhau gonestrwydd a thryloywder mewn perthynas â safle y mae ganddo fuddiant ynddo, bydd y Cyngor yn:

· Ceisio sicrhau cydymffurfiaeth â gofynion diogelwch bwyd a gofynion safonau mewn modd sy'n gyson â’r polisi gorfodi hwn, yn yr un modd ag y mae'n gwneud yn yr holl safleoedd busnes bwyd eraill. 
· Cadw swyddogaethau amrywiol y Cyngor ar wahân oddi wrth ei gilydd er mwyn sicrhau na ofynnir i swyddogion unigol weithredu mewn swyddogaeth sy'n eu tynnu i mewn i wrthdrawiad buddiannau. 

· Sicrhau bod unrhyw ymchwiliad yn cadw ei annibyniaeth a’i wrthrychedd

ac, mewn amgylchiadau eithriadol, ystyried penodi swyddog o Awdurdod Lleol arall i gynnal ymchwiliad neu, fel arall, contractio’r ymchwiliad i Swyddog Iechyd Amgylcheddol annibynnol neu ymgynghorol.  

· Mewn amgylchiadau eithriadol, cadw pellter rhwng cynrychiolydd cyfreithiol ei swyddogion gorfodi a chynrychiolydd cyfreithiol gweithredwyr ei fusnesau bwyd.

· Yn ymarferol, caiff unrhyw gamweithredu, a/neu gyngor ynghylch arfer da, a nodwyd yn ystod arolygiad neu ymchwiliad yn unrhyw rai o’r unedau arlwyo a redir gan y Cyngor, ei ddwyn i sylw Rheolwr Gweithrediadau Arlwyo’r Cyngor Sir yn ysgrifenedig. Bydd Rheolwr y Gwasanaethau Arlwyo yn sicrhau y caiff materion o natur strwythurol eu cyfleu i Reolwr Gweithrediadau’r Cyngor, a materion o natur weithredol i Oruchwyliwr Ardal Arlwyo am sylw.

Yn yr un modd, caiff materion o natur strwythurol mewn cyfleusterau hamdden sydd ym mherchnogaeth y Cyngor (gan gynnwys Canolfan Hamdden Hwlffordd, Canolfan Hamdden Dinbych-y-pysgod a Chanolfan Gweithgareddau Sir Benfro) eu dwyn i sylw Rheolwr Gwasanaethau Hamdden y Cyngor a Chyfarwyddwr Gwasanaethau Cymdeithasol a Hamdden, yn ogystal â gweithredwr y busnes bwyd.

Caiff materion o natur ddifrifol/barhaus, ac unrhyw safle y canfyddir wrth ei arolygu nad yw yn 'cydymffurfio'n fras' â gofynion hylendid bwyd h.y. yn denu Sgôr Hylendid Bwyd o 2 neu lai, hefyd eu copïo i’r Tîm Rheoli Corfforaethol sy'n cynnwys y Prif Swyddog Cyllid, y Cyfarwyddwr ar gyfer Plant ac Ysgolion, Cyfarwyddwr Gwasanaethau Cymdeithasol a Hamdden a'r Cyfarwyddwr Datblygu. Mae hyn yn cynnwys yn achos unrhyw diffygion strwythurol difrifol/parhaus, unrhyw ddiffygion gweithredol difrifol/parhaus mewn ysgolion, canolfannau hyfforddiant athrawon a Neuadd y Sir, cartrefi gofal/nyrsio preswyl a chanolfannau dydd; ac, mewn cyfleusterau hamdden eraill sy'n eiddo i'r Cyngor.
Os yw'r amodau mor ddifrifol fel yr ystyrir bod risg fuan i iechyd yn bodoli, mae hynny'n cyfiawnhau gwahardd defnyddio'r safle, neu ran ohono; neu wahardd defnyddio darn penodol o offer neu broses; neu lle mae angen cadw/atafaelu bwyd; neu lle ceid achos fel arfer i erlyn busnes, rhaid hysbysu’r Prif Weithredwr am y sefyllfa. Cyfathrebir â'r Prif Weithredwr, drwy'r gadwyn uwch-reoli, h.y. drwy Reolwr Amddiffyn y Cyhoedd (Iechyd ac Amddiffyn Defnyddwyr), Pennaeth Amddiffyn y Cyhoedd a Chyfarwyddwr Datblygu, fel sydd ar gael.

